
2021 гъэм и япэ илъэс 

ны къуэм цIыху хэм 
яIэрыхьэну  га зетхэмрэ 
журналхэмрэ Iэ 
щыщIадз  зэманыр иу-
хащ. 

«Адыгэ псалъэ» га-
зетыр зы Iэры хьэну 
хуей хэм хъыбар фы-
догъащIэ - мазаем 
(февралым) къыщы-
щIэдзауэ ар къевгъэ-
хьын папщIэ Iэ щы-
щIэвдз хъунущ Уры-
сей пощ тым и дэтхэнэ 
Iуэху щIапIэми.

Гъэлъэгъуэныгъэхэр

КъБР-м и Iэтащхьэм и Ад ми ни ст рацэм жэщми махуэми щолажьэ кор -          
руп цэм пэщIэты ным теу хуауэ пIэщIэ гъуэкIэ цIыху хэр здэ псалъэ  хъуну теле-
фонхэр: 8(8662) 40-89-70, 40-34-32.

Гу зылъытапхъэ

Урысей Ипщэмрэ Кавказ 
Ищхъэрэ федеральнэ 
щIы налъэмрэ хыхьэ 
субъект хэм щылажьэ 
еджапIэ нэхъыщхьэхэм я 
студент гуп нэхъ зэчии-
фIэхэм, акъылыфIэхэм, 
жанхэм халъытащ 
 КъБКъУ-м и щIалэгъуалэ 
гупи.

ПСОРИ зэхэту гупи 8 
 хъууэ студентхэр мы махуэ-
хэм щызэхьэзохуэ «Сыт? 
Дэнэ? Дапщэщ?» джэгум 
хэту. Къэбэрдей-Балъкъэ-
рым щыщу а университе-
тым и лIыкIуэхэм я закъуэщ  
зэпеуэм хэтыр. 

Джэгу-зэпеуэр видеокон-
ференц щытыкIэм иту къы-
зэрагъэпэщащ, «Ростеле-
ком» интернет-сервисыр я 
дэIэпыкъуэгъуу. «Сыт? Дэ-
нэ? Дапщэщ?»-м хэтщ 
 Волгоград, Ставрополь, 
Краснодар, Грозный, Нал-
шык, Тэн Iуфэ Iус Ростов 
(гупитI къикIащ) къалэхэм 
ящыщ гупхэр. Зэпеуэр 
Iыхьищу зэщхьэщыхауэ, 
Iыхьэ къэс упщIи 7 хэту 
екIуэкIащ. 

Налшык икIа гупым 
 хъарзынэу зыкъыщагъэ-
лъэгъуащ зэпеуэм. Зэхьэ-
зэхуэр тынштэкъым, сыту 
жыпIэмэ, абы хэтащ «Сыт? 
Дэнэ? Дапщэщ?» зэпеуэм 
блэкIа илъэсхэм щыте-
кIуауэ щыта гупитI: Вол-
гоградрэ Владикавказрэ 
дэт еджапIэ нэхъыщхьэхэм 
я студент гупхэр. 

«Ростелеком»-м зэрихаб-
зэу, зэпеуэм щытекIуэхэм 
тыгъэ екIухэр хуищIынущ. 
Апхуэдэу къыхабел-
джылыкIынущ зэхьэзэхуэм 
хэтахэм нэхъыфIу къа дэ-
щIа хэми яхэлъа жыджэра-
гъыр. 

ТАМБИЙ Линэ. 

Налшык «МафIэ мыужьыхым» деж щекIуэкIащ 
жылагъуэ лэжьакIуэхэр, IуэхущIапIэ щхьэхуэхэм            
я ветеранхэр, къулыкъущIэхэр, Юнармэм и лIы-
кIуэхэр, журналистхэр зыхэта пэкIу. Ар теухуауэ 
щытащ Хэку зауэшхуэм ТекIуэныгъэ Иныр къы-
зэрыщытхьрэ илъэс 76-рэ, апхуэдэуи, Урысейм и 
ДОСААФ-р къызэрыунэхурэ илъэс 94-рэ зэрыри-
къум. 

ПЭКIУМ хэтхэм псалъэ гуапэкIэ захуигъэзащ Уры-
сейм и ДОСААФ-м КъБР-м щыIэ и къудамэм и уна-
фэщI ЗэкIуий Мухьэжид. Абы къыхигъэщащ респуб-
ликэм и щIы налъэхэм мазэм и кIуэцIкIэ а Iуэху гъуэхэм 
ятеухуа зэIущIэхэр зэрыщекIуэкIынур. 

Жылагъуэ зэгухьэныгъэхэм я ветеранхэм ущие 
 псалъэкIэ зыхуагъэзащ пэкIум кърихьэлIа ныб-
жьыщIэхэм. Ахэр къыхураджащ тхыдэр яхъумэным, 
нэхъыжьхэр ялъытэным, щIэныгъэм гулъытэ хуа-
щIыным. 

ЗэIущIэм и кIэухыу «МафIэ мыужьых» фэеплъым 
удз гъэгъахэр тралъхьащ.

Налшык щыIэ Сэралъп 
Мадинэ и Арт-центрым 
щагъэлъагъуэ художник-
дизайнер Битокъу Вла-
дислав и «Хранители вре-
мени» выставкэр. Ар 
къызэригъэпэщащ Iуэху-
щIапIэм и унафэщI Сэ- 
ралъп Мадинэ. 

СУРЭТЫЩIЫМ и гъэлъэ-
гъуэныгъэм хигъэхьащ 
Налшык, Тбилиси къа-
лэхэм, Дагъыстэным, Ев-
ропэм я къалэ зыбжанэм 
щилъэгъуа псэупIэхэм, 
ухуэныгъэжьхэм я макет 
41-рэ. КъищынэмыщIауэ, 
графикэ лэжьыгъэхэри 
утыку кърихьащ. Битокъум 
къехъулIащ блэкIа илъэс-
хэм щыIа архитектурэр 
зэфIигъэувэжын. 

- Лэжьыгъэхэм щыдо-
лъа гъу къалэхэм я те-
плъэм иужь илъэсхэм зэ-
хъуэ кIыныгъэхэр зэрагъуэ-
тар. Абыхэм блэкIам дра-
гъэгупсыс икIи зыхыдагъа-
щIэ ди адэжьхэр щыпсэуа, 
IункIыбзэ зрату щымыта 
унэ хэм, дапщэщи зи бжэр 
зэ Iуха гъунэгъухэм я унэхэм 
дызэрыхуэзэшыр, - жиIащ 
Сэралъп Мадинэ. - Ап хуэдэ 
теплъэ зиIэ псэупIэхэм ди 
нобэрей гъащIэм «къагъэ-
зэжыныр» щхьэгъэп-
цIэжщ. Къэралым хуэса-
къыу ихъумэ архитектурэ 
фэеплъ нэгъунэ зэрылъэ-
лъэжыр ди нэгу щIокI. 
Жьы хъуауэ къэтлъытэ 
псори зэрыдгъэкIуэ ды-
жыным зэпымыууэ дыху-
щIокъу, ди щэнхабзэм 
щыщ щIэ гуэр тхуэмыухуэ-
ми. Абы къыхэкIыу жьым и 
пIэм щIэ гуэр идгъэувэурэ 
докIуэкI. Аращ тхыдэм лъэ 
быдэкIэ дызэрыхэтым 
ехьэ лIа щытыкIэ дыщIи-
мыIэри. 

Битокъум и лэжьыгъэхэр 
нэхъыжьхэм иджыри я гум 
илъ, щIалэгъуалэр зыщы-
мы гъуазэ блэкIам ды-
хуэзышэж гупсысэщ. А 
унэхэм ухашэж къат куэду 
зэтет уардэунэшхуэм и пэ 
щыIа, зы унагъуэшхуэм 
хуэдэу псори зэхуэдэу, зэ-
хуэгуапэу зэкIэлъыкIуэу 
щыпсэуа, Интернетым 
цIыху хэр щызэфIимыгъэ-
кIуэда зэман дахэм. Ху-
дожникым лъэщапIэ имы-
Iэми, илъэс зыбжанэ и 
пэкIэ макетхэр гъэхьэ зы-
рыным дихьэхащ. 

- Лэжьыгъэхэр си гукъы-
дэжым елъытауэ, зэры мы-
щIэкIэ езыр-езыру къэзгъэ-
щIащ. Зы псэупIэ гуэрым 
къытесщIыкIа зы ухуэны-
гъи абы яхэткъым. Пасэ-
рей унэхэр къыщыгъэлъэ-
гъуа сурэт куэд сиIэщ, ауэ 
лэжьыгъэхэр абыхэм къа-
тесщIыкIакъым. А архи-

КъБР-м и Iэтащхьэ КIуэкIуэ Казбек 
лэжьыгъэ IуэхукIэ IущIащ Урысейм и 
Федеральнэ налог IуэхущIапIэм и 
Къэбэрдей-Балъкъэр къудамэм и уна-
фэщI ГубэщIыкI Аслъэн. 

ЗЭПСЭЛЪЭНЫГЪЭМ и кIуэцIкIэ Губэ-
щIыкIыр къытеувыIащ 2020 гъэм ира-
гъэкIуэкIа лэжьыгъэм кърикIуахэм, фе-
деральнэ, республикэ, щIыналъэ мылъ-
кум ехьэлIауэ зыхуагъэувыжа къалэнхэр 
зэрагъэзэщIам, коронавирус уз зэры-
цIалэм и зэранкIэ щIыналъэм щыIэ 
щытыкIэ гугъум кърашын папщIэ хьэ-
рычэт цIыкIумрэ ику итымрэ хуащIа Iуэ-
хухэм, нэгъуэщIхэми.

УнафэщIым къызэрыхигъэщамкIэ, 
 УФ-м и консолидированнэ бюджетым 
къы хэхъуащ мелард 14,6-рэ, КъБР-м и 
консолидированнэ мылъкум - мелард 
11,5-рэ. Республикэ мылъкум и хэхъуэр 
меларди 8,3-рэ, щIыналъэ мылъкум - 
меларди 3,1-рэ, бюджетым хэмыхьэ 
фонд хэм къихъуар меларди 10,2-рэ 
мэхъу. 2019 гъэм и апхуэдэ пIалъэхэм 
тещIыхьауэ  къапщтэмэ, бжыгъэхэр 
псори нэхъыбэщ, планыр проценти 

 

КъБР-м и Iэтащхьэ КIуэкIуэ Казбек 
лэжьыгъэ IуэхукIэ IущIащ Кавказ 
 Ищхъэрэ гъущI гъуэгум и унафэщI За-
дорин Сергей.

АХЭР тепсэлъыхьащ цIыхухэр къешэ-
кIыным, хьэлъэхэр гъэIэпхъуэным зе-
гъэужьынымкIэ щыIэ Iэмалхэм, а 
унэтIыныгъэхэм Къэбэрдей-Балъкъэр 
Рес  пуб ликэм и курортхэр, мэкъумэш Iэ-
натIэр егъэфIэкIуэным, гъунэгъу щIына-
лъэхэм хуаIэ сату-экономикэ зэпыщIэны-
гъэхэр гъэбыдэным пыщIауэ а лэжьы-
гъэхэр къызэрызэрагъэпэщыну щIы кIэ-
хэм.

Къэбэрдей-Балъкъэрым, Ставрополь 
крайм, Осетие Ищхъэрэ - Алание Рес-
публикэм щыпсэу куэд къызэрыщIэлъэ-
Iуам ипкъ иткIэ, щIыналъэхэм яку дэт 
электромафIэгухэр лажьэу зэтеухуэ-
жыным ехьэлIа Iуэхухэми хэплъащ. Элек-
трокъарукIэ  лажьэ мафIэгухэр 2021 
гъэм щIышылэм и 1-м къыщыщIэдзауэ 
лажьэу щызэтраублэжащ «Минеральные 
Воды - Беслъэн - Минеральные Воды» 
гъуэгум, Къэбэрдей-Балъкъэр Рес-
публикэм и щIыпIэ хэхахэми ар къыщыу-
выIэу.

Задорин Сергей къыхигъэщащ къэрал 
кIуэцI туризмэм зиужьу зэрыхуежьам 
 гъущI гъуэгум щызэфIагъэкIын хуейуэ 
щыта лэжьыгъэхэр щIагъэхуэбжьэну 
 къазэрыхуигъэувынур, Кавказ Ищхъэрэм 
и кум хиубыдэ, урысей зыгъэпсэхупIэ- 
хэм я нэхъыфIхэм хабжэ Къэбэрдей-

Къэбэрдей-Балъкъэр Республикэм и 
гъуэгу комплексым зегъэужьыным жы-
джэру зэрыхэтым икIи илъэс куэд хъуауэ 
хьэлэлу зэрылажьэм папщIэ Къэбэрдей-
Балъкъэр Республикэм и ЩIыхь тхылъыр 
етын Чубенкэ Наталье Николай и пхъум 

Битокъум и
лэжьыгъэхэр

тектурэхэр си гупсысэщ 
къызыхэсхар. СызыхущIэ-
къур нэхъапэм щыIа 
унэхэм яIа теплъэр зэ ры-
щыта дыдэм хуэдэу къэз-
гъэлъэгъуэжыныркъым, 
атIэ а ухуэныгъэхэм я ху а-
багъэр, щыIэкIар, щы ты-
кIар цIыхухэм я деж нэс-
хьэсынырщ, - жеIэ Битокъу 
Владислав. 

СурэтыщIым зэрыжиIэм-
кIэ, ар зэгуэр Тбилиси 
щыIащ икIи пасэрей къа-
лэм щилъэгъуа унэжьхэр 
телъыджэ щыхъуащ. Три-
гъэзэжынуи и хъуэпсапIэт, 
нэхъ набдзэгубдзаплъэу 
ахэр зэпиплъыхьыну, 
иджы ну, арщхьэкIэ панде-
мием зэкIэ апхуэдэ Iэмал 
къритыркъым. 

- Хуит сащIамэ, Налшык 
къалэм и кур зэрыщыту 
Тбилиси и псэупIэхэм 
ещхьу сыухуэнт, - жеIэ Вла-
дислав. - Къат куэду зэтет 
унэхэр къалэ гъунэм згъэ-
Iэпхъуэнт, сыту жыпIэмэ 
ахэр теплъаджэщ, унэ цIы-
кIухэр гум къыподжэж, 
 хуабагъэкIэ гъэнщIащ. 40 - 
50 гъэхэм яухуа унэ за-
къуэтIакъуэхэр зым и ужь 
адрейр иту зэракъутэжыр 
ди нэгу щIокI. 

Битокъу Владислав зэры-
сабийрэ сурэт щIыным де-
хьэх. Ар я гъэсэнщ худож-
ник цIэрыIуэ Ткаченкэ Ан-
дрейрэ Налшык и Сабий ху-
дожественнэ школыр 
къы  зэIузыха икIи и уна-
фэщIу щыта Вуколовэ 
 Люд милэрэ. Абы  КъБКъУ-м 
и инженер-техникэ факуль-
тетыр къиухащ. 90 гъэ хэм 
ар «Газета Юга» къы дэ кIы-
гъуэм и редакцэм и худож-
никыу, иужькIэ и сурэттехыу 
щытащ.

Выставкэм зрагъэ хьэ-
лIащ жылагъуэ, творческэ, 
хъыбарегъащIэ IуэхущIа-
пIэхэм я лэжьакIуэхэм.

ТЕКIУЖЬ Заретэ.
Сурэтхэр

КЪАРЕЙ Элинэ трихащ.

Къэбэрдей-Балъкъэр Республикэм и ЩIыхь тхылъыр
Чубенкэ Н. Н. етыным и IуэхукIэ

Къэбэрдей-Балъкъэр Республикэм и Iэтащхьэм
и Указ

- «Къэрал гъуэгу агентствэм и «Кавказ» 
къэрал автомобиль гъуэгухэм я управ-
ленэ» къэрал кIэзонэ IуэхущIапIэм авто-
мобиль гъуэгухэр ухуэнымрэ зэгъэ пэ-
щыжынымкIэ и къудамэм и унафэ- 
щIым.

Къэбэрдей-Балъкъэр Республикэм и 
Iэтащхьэ                                                      КIУЭКIУЭ Казбек
Налшык къалэ
2021 гъэм щIышылэм и 19-м
№5-УГ

КIуэкIуэ Казбек IущIащ Кавказ 
Ищхъэрэ гъущI гъуэгум и 
унафэщI Задорин Сергей

Балъ къэрми апхуэдэ Iуэхухэр щызэфIа-
гъэкIын хуейуэ къазэрыхудэкIынур. 

КIуэкIуэ Казбек Кавказ Ищхъэрэм и 
 гъущI гъуэгухэм я унафэщIым жиIахэр 
диIыгъащ, цIыхухэр къешэкIынымкIэ, 
хьэ лъэхэр гъэIэпхъуэнымкIэ Iэмалы-
щIэхэр, зыужьыныгъэ къызыдэкIуэну 
узы гъэгугъэхэр, щагъэунэху щIыпIэхэм 
республикэр хагъэхьэнуи зэры фIэ тэ-
мэмыр къыхигъэщащ. Абы Задорин Сер-
гей фIыщIэ хуищIащ къазэрыхуеблэгъам 
папщIэ икIи республикэм и экономикэр 
къэIэтыным, абы исхэм я псэукIэр 
егъэфIэкIуэным хуэгъэза проектхэр зэ-
хэлъхьэным, ахэр гъэзэщIэным хуэу-
нэтIауэ зэрызэдэлэжьэнум ехъулIэныгъэ-
хэр къызэрыдэкIуэнум шэч къызэрытри-
мыхьэри жиIащ.

Гу зылъытапхъэ: Кавказ Ищхъэрэ 
 гъущI гъуэгур Урысейм щынэхъ инхэм 
ящыщщ. Абы и кIыхьагъщ километр ми-
ни 6,5-рэ. Ар кIуэцIрокI Кавказ Ищхъэрэ, 
Ипщэ федеральнэ округхэм я субъект   
11-м я щIыналъэхэм (Волгоград, Астра-
хань областхэри хыхьэу), цIыху мелуан 
17-м щIигъу щыпсэу километр зэбгъузэ-
натIэ мин  350-м щIигъу къызэщIеубы-          
дэ. Къэ бэрдей-Балъкъэр Республикэр 
бгылъэ туризмэм и курыхщ, мэкъумэш 
IэнатIэм щIэгъэхуэбжьауэ зыщеужь икIи 
Урысейм и Ипщэ щIыналъэм и куры-
купсэм хеубыдэ.

КъБР-м и Iэтащхьэмрэ
Правительствэмрэ я

пресс-IуэхущIапIэ.

«МафIэ мыужьыхым» деж
Зэпеуэхэр

«Сыт?
Дэнэ?

Дапщэщ?»

Къалэнхэм зэрыпэлъэщыр
110,5-кIэ гъэзэщIа  хъуащ. 

Хьэрычэт цIыкIумрэ ику итымрэ я Iуэхур 
даIыгъын папщIэ налог зыт цIыху мини 
3,4-м мэлыжьыхь-накъыгъэ мазэхэм 
 къриубыдэу мелуан 197-рэ, цIыху 353-м - 
мелуан 11,4-м щIигъу иратащ. 

Хьэрычэт Iуэхум 2020 гъэм зэрызи-
мыужьыфам къыхэкIыу, къуэдыхэр ягъэ-
мэщIащ, псалъэм папщIэ, «упрощённая 
система налогооблажения» жыхуаIэр 
зэхьэлIа гупым къыIах налогхэр.

КIуэкIуэ Казбек фIыщIэ яхуищIащ 
 ведомствэм и унафэщIхэмрэ и IэщIа-
гъэлIхэмрэ, 2020 гъэм щыIа социально-
экономикэ щытыкIэ гугъум емылъытауэ 
зыхуей  хуэзэу  зэрылэжьам  папщIэ. 
Псом хуэмыдэу абы къыхигъэщащ хьэ-
рычэт Iуэхум ехьэлIауэ яхузэфIэкIахэр. 
Хьэрычэт цIыкIумрэ ику итымрэ я налог 
политикэм гулъытэ хэха хуэщIын щыхуей, 
экономикэм и зыужьыныгъэм ехьэлIауэ 
тыншу щымытыну мы илъэсми, апхуэдэ 
Iуэху зехьэкIэкIэ налог IуэхущIапIэм 
зэрыщыгугъыр жиIащ.  

 КъБР-м и Iэтащхьэмрэ
Правительствэмрэ я

пресс-IуэхущIапIэ.

2021 гъэм щIышылэм и 20-м Псыхуабэ 
щызэIущIащ КъБР-м и Iэтащхьэ 
КIуэкIуэ Казбек, КъШР-м и Iэтащхьэ 
Темрезов Рашид, «Кавказ» федеральнэ 
автомобиль гъуэгум и управленэм и 
унафэщI Лечхаджиев Руслан сымэ.

ЗЭIУЩIЭМ зыщытепсэлъыхьа Iуэхугъуэ 
нэхъыщхьэхэм ящыщщ щIыналъэхэм 
 гъуэгухэр щыукъуэдииным, жьы хъуахэр 
щызэгъэпэщыжыным хуэунэтIауэ 2020 
гъэм ирагъэкIуэкIа лэжьыгъэм кърикIуа-
хэр зэхэлъхьэжыныр, апхуэдэуи илъэ-
сыщIэм зэфIагъэкIын хуейхэр убзыху-
ныр.

Апхуэдэу, Къэбэрдей-Балъкъэрым 
илъэс кIуам къэрал гъуэгуу километр                 
43-рэ щызэрагъэпэщыжащ. Абыхэм  
ящыщщ километр 25-рэ зи кIыхьагъ 
 Аруан - Къэщкъэтау гъуэгур («А-158» гъуэ-
гум щыщу), Шэджэм ЕтIуанэ - Налшык 
гъуэгум щыщ километрийр («Р-217» гъуэ-
гум и 442-нэ километрым къыщыщIэ-
дзауэ 450-нэ километрым нэсу), Бахъсэн 
къалэмрэ Бахъсэнёнок жылэмрэ кило-
метри 10 хъу я гъуэгу Iыхьэхэу («А-158»-м 
и 31-нэ километрым къыщыщIэдзауэ 41-
нэ ки лометрым нэсу) зыхуей хуагъэзэжа-
хэр. 2021 гъэм апхуэдэуи и кIэм нагъэсы-
нущ Ислъэмей къуажэм и гъуэгухэм ящы-
щу километрибгъу хъур («А-158» гъуэгум 
и 41-нэ километрым къыщыщIэдзауэ 49-
нэм нэсу).

2020 гъэм зэрагъэпэщыжащ Бахъсэн 
псым Бедык къуажэм деж хуэзэу телъ 
лъэмыжыр, ар хеубыдэ «А-158» автомо-
биль гъуэгум и 35-нэ километрым, къы-
зыхуэтыншэу зэрагъэпэщыжащ «А-154», 
«А-158» гъуэгухэм я 38-нэ, 72-нэ кило-
метрхэм хыхьэ псы щIэжыпIитIыр. «Кав-
каз» гъуэгум и 27-нэ километрым тралъ-
хьащ гъуэгур псым щызыхъумэ щхьэфэ 
быдэхэр.

Гъуэгухэр къызэрагъэнэху пкъохэр ща-
гъэуващ «А-158» къэрал автомобиль гъуэ-
гум и Iуфэу мы жылэхэм хуэзэхэм: Алъ-
туд къуажэм (километри 4,1-м) Ислъэмей 
къуажэм (километри 6,82-м), Былым 
 къуажэм (километри 2,74-м).

Гъуэгу лэжьыгъэм хэтхэр еужьэрэкIыу 
яужь итщ «Р-217» «Кавказ» автомобиль 
гъуэгур лъэныкъуиплIкIэ ущызэблэкI 
 хъууэ щIыным, а лэжьыгъэхэр щокIуэкI 
километр 37-м. Къызыхуэтыншэу зэра-
гъэпэщыж Къубэ-Тэбэ (413-нэ кило-
метрым къыщыщIэдзауэ 423-нэм нэс), 
Бахъсэн къалэм къыпэзыкIухь (423-нэм 
щегъэжьауэ 436-нэм нэс) гъуэгухэр, 
апхуэдэуи Старэ Шэрэдж - Арщыдан 
 гъуэгум щыщ, 468-нэ километрым ще-
гъэжьауэ 482-м нэс зыхыхьэ гъуэгу 
Iыхьэр. А лэжьыгъэ псори 2021 гъэм 
 къриубыдэу зэфIагъэкIыну я мурадщ. 
 Гъуэгухэр сыткIи зыхуей хуэзэу зэгъэ-
пэщыжыныр яубзыхуа мардэм ипэ къи-
хуэу зэфIагъэкI.

Абыхэм нэмыщI, «А-158» гъуэгум щыщ 

КIуэкIуэ Казбек: «Къэрал мыхьэнэ зиIэ 
гъуэгухэр зэраукъуэдийм и фIыгъэкIэ 
республикэм и экономикэм зеужь, 

щIыналъэм щыпсэухэм я 
шынагъуэншагъэри къызэгъэпэща мэхъу»

Iыхьэ 19 ягъэбыдэ, абыхэм псым и зэран 
емыкIын хуэдэу. А гъуэгур хохьэ Iуащ-
хьэмахуэ лъапэ и зыгъэпсэхупIэхэм уа-
хуэзышэхэм, Малкэ къуажэм и гъуэгумрэ 
«Р-217» «Кавказ» гъуэгум хыхьэ 405-нэ 
километрым деж Балъкъ псым телъ 
лъэмыжымрэ сыткIи зыхуей хуэзэу зэ-
гъэпэщыжыным хуэгъэза лэжьыгъэхэми 
щIадзащ.

2021 гъэм «Кавказ» гъуэгум и нэгъуэщI 
IыхьитIи къызыхуэтыншэу зэрагъэ-
пэщыжыну я мурадщ, псори зэхэту кило-
метр 23-рэ я кIыхьагъыу. Прогресс - 
 Къубэ-Тэбэ къуажэхэм я зэхуакум хиу-
быдэ (405-нэ километрым щегъэжьауэ 
413-нэм нэсу), Арщыдан къуажэм Осетие 
Ищхъэрэ - Аланием екIуалIэ и гъунапкъэр 
(482-нэ километрым къыщыщIэдзауэ  
497-м нэсу) зыхыхьэ гъуэгу Iыхьэхэри лъэ-
ныкъуиплIми ущызэблэкIыу нэхъ  бгъуэ 
ящIынущ. А проектхэм я тхылъхэр ягъэ-
хьэзыр, - жиIащ «Кавказ» федеральнэ 
ав  томобиль гъуэгум и управленэм и уна-
фэщI Лечхаджиев Руслан.

Къыхэгъэщыпхъэщ «Р-271» «Кавказ» 
автомобиль гъуэгум щыщу Къэбэр-
дей-Балъкъэрым пхыкIынур лъэны-
къуиплIкIэ ущызекIуэ хъууэ бгъуэуэ зэры-
щытынур.

КIуэкIуэ Казбек «Кавказ» гъуэгум и уп-
равленэм и унафэщIхэмрэ и лэжьа-
кIуэхэмрэ фIыщIэ яхуищIащ я Iэу жьыфI-
хэм папщIэ икIи Iуэхум къыхэжаныкIахэм 
КъБР-м и ЩIыхь тхылърэ Iэтащхьэм 
къыбгъэдэкI фIыщIэ тхылърэ яритащ.

ЗэIущIэр щызэхуащIыжым абы жи -       
Iащ: «Къэрал гъуэгухэм зэрызрагъэу-
жьым ди дежкIэ мыхьэнэшхуэ иIэщ - абы 
ди экономикэм зрегъэIэт. А инфраструк-
турэм зэрызиужьыр, шэч хэмылъу, сэбэп  
хуохъу республикэм щыпсэухэм я псэукIэр 
егъэфIэкIуэнми. Ауэ нэхъыщхьэ дыдэр 
Къэбэрдей-Балъкъэрым щыпсэухэмрэ 
абы и хьэщIэхэмрэ я шынагъуэншагъэр 
къызэгъэпэща зэрыхъурщ. 2020 гъэм 
къыщыщIэдзауэ гъуэгухэр нэхъ бгъуэ 
зэращIым и фIагъхэр нэрылъагъу хъуа-
кIэщ». Республикэм и Iэтащхьэм апхуэдэу 
къыхигъэщащ туристхэм я зыгъэп-
сэхупIэхэм екIуалIэ гъуэгухэр куэдкIэ нэ-
хъыфI зэрыхъуар. Абы жиIащ къэрал ав-
томобиль гъуэгухэм зегъэужьыным, рес-
публикэм дежкIэ мыхьэнэ хэха зиIэм, 
хуэунэтIа лэжьыгъэхэм дызэрыт илъэсми 
къызэрыпащэнум шэч къызэрытримы-
хьэр.

Лечхаджиев Руслани щIыналъэхэм я Iэ-
тащхьэхэм фIыщIэ къахуищIащ къэрал 
гъуэгухэр щIыным, жьы хъуахэр зыхуей 
хуэгъэзэжыным хуэгъэпса къэрал про-
граммэхэм къагъэув къалэнхэр гъэ-
зэщIэным хуэунэтIауэ къазэрыдэ ла жьэм 
папщIэ.

КъБР-м и Iэтащхьэмрэ
Правительствэмрэ я

пресс-IуэхущIапIэ.

Мази 5-м «Адыгэ 
псалъэ» га зетым и 
 уасэр сом 607-рэщ.

Зыгъэхьэзырар
ЖЬЭКIЭМЫХЪУ  Маринэщ.

МазэщIэр  куэдрэ  блэркъым.
Лъэпкъ Iущыгъэ:

ЩIышылэм и 23,
щэбэт

IэкIэ тхэным и дунейпсо махуэщ. 
Абы ХъэтIым и махуэкIи йоджэ.

Китайм щагъэлъапIэ хуитыны-
гъэм и махуэр

1556 гъэм Китайм и Шаньси провин-
цэм щIыр щыхъеящ икIи а гузэвэ-
гъуэм напIэзыпIэм хэкIуэдащ цIыху 
мин 830-рэ. Дуней къэхъукъащIэм и 
зэранкIэ апхуэдиз цIыху зэуэ щыхэ-
кIуэда иджыри къэс къэхъуакъым.

1849 гъэм Нью-Йорк штатым ду-
нейм щыяпэу дохутырым и дипломыр 
иратащ цIыхубзым. Ар Инджылызым 
къыщалъхуа, иужькIэ США-р псэупIэ 
зыхуэхъуа Блэквелл Элизабетт.

1881 гъэм Москва и Театр иным япэу 
щагъэлъэгъуащ Чайковский Пётр и 
«Евгений Онегин» оперэр.

1895 гъэм цIыхум и лъэр япэ дыдэу 
Антарктидэм теуващ. Ахэр Норвегием 
щыщт - «Антарктик» бдзэжьеящэ 
 кхъухьым исахэрщ.

1912 гъэм Гаагэ Iэ щытрадзащ афи-
янхэкIхэр зэрызэрахьэм кIэлъы плъы-
ным теухуа дунейпсо зэгурыIуэны-
гъэм. 

1916 гъэм США-м хыхьэ Монтанэ 
штатым дуней щытыкIэм зыIэзыб-
жьэу зыщихъуэжри, хуабэу щыта гра-
дуси 7-р щIыIэу градус 49-м хуэкIуат. 
Апхуэдэ дунейм зэи къыщыхъуакъым.

1924 гъэм Ленин (Ульянов) Влади-
мир и Мавзолей Москва щыухуэным 
теухуа унафэ къащтащ.

1944 гъэм СССР-м Зыхъумэжыны-
гъэмкIэ къэрал комитетым унафэ 
 къищтащ Т-34-85 танк лIэужьы-
гъуэщIэр Дзэ Плъыжьым и Iэщэхэм 
хагъэхьэным теухуауэ.

1950 гъэм Израилым и къалащхьэу 
къалъытащ Иерусалим.

Франджы тхакIуэ цIэрыIуэ Стендаль 
(и цIэ дыдэр Мари-Анри Бейлщ) 
къызэралъхурэ илъэс 238-рэ ирокъу.

Совет кинорежиссёр, актёр,  СССР-м 
и цIыхубэ артист, Социалист Лэжьы-
гъэм и ЛIыхъужь Александров Григо-
рий (и унэцIэ дыдэр Мормоненкэщ) 
къызэралъхурэ илъэс 118-рэ ирокъу.

ТхакIуэ, тхыдэ щIэныгъэхэм я док-
тор, профессор, КъБР-м и Къэрал са-
угъэтыр тIэунейрэ зыхуагъэфэща 
 МафIэдз Сэрэбий къызэралъхурэ 
илъэс 86-рэ ирокъу.

Урысей физик цIэрыIуэ, академик, 
РАН-м и унафэщIу щыта Фортов Вла-
димир къызэралъхурэ илъэс 75-рэ 
ирокъу

Урысей актёр, каскадёр, жылагъуэ 
лэжьакIуэ, УФ-м щIыхь зиIэ и артист 
Иншаков Александр и ныбжьыр 
илъэс 74-рэ ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык пшэр техьэ-текIыу 
щыщытынущ. Махуэм хуабэр градуси 
3 - 5, жэщым щIыIэр градуси 4 - 3 щы-
хъунущ.

ЩIышылэм и 24,
тхьэмахуэ

Эскимо морожнэ лIэужьыгъуэм и 
дунейпсо махуэщ. США-м щыщ Она-
вэ къалэм щыпсэу, тыкуэн цIыкIу зы-
гъэлажьэ Нельсон Христиан а Iэ-
фIыкIэ лIэужьыгъуэр къызэригупсы-
сам щыхьэт техъуэ тхылъыр 1922 гъэм 
къратыжауэ щытащ.

1606 гъэм Испанием и къалащхьэр 
Вальядолид ирахри, Мадрид яхьауэ 
щытащ.

1931 гъэм «Ромэн» цыджан театрыр 
къызэрагъэпэщащ.

1966 гъэм Индием и «Боинг-707» 
кхъухьлъатэр, Бомбей - Дели - Бейрут 
- Женевэ - Лондон гъуэгуанэр зэпичу 
уэгум иту жьэхэуащ Монблан бгым. А 
насыпыншагъэм хэкIуэдат цIыхуи 117-
рэ.

Урыс сурэтыщI цIэрыIуэ Суриков 
Василий къызэралъхурэ илъэси 173-
рэ ирокъу.

Урыс бзэщIэныгъэлI, СССР-м ЩIэ-
ныгъэхэмкIэ и академием и член-кор-
респондент, псалъэ мин 90-м щIи-
гъум я мыхьэнэр къыщыгъэлъэгъуа 
псалъалъэ цIэрыIуэр къыдэзыгъэкIа 
Ушаков Дмитрий къызэралъхурэ 
илъэси 148-рэ ирокъу.

Совет кинорежиссёр, егъэджакIуэ, 
фильмхэм я сценарийхэри зытхыу 
щыта, СССР-м и цIыхубэ артист Ромм 
Михаил къызэралъхурэ илъэси 120-рэ 
ирокъу. 

Совет тхакIуэ, драматург, Армавир 
къалэм щIыхь зиIэ и цIыху, адыгэ 
 пхъурылъху Дангулов Саввэ къызэ-
ралъхурэ илъэси 108-рэ ирокъу.

Полковник, жылагъуэ лэжьакIуэу 
щыта, КъБР-м и Къэрал саугъэтыр 
зыхуагъэфэща Джэтауэ Хьэмыщэ 

къызэралъхурэ илъэс 89-рэ ирокъу.
Тхыдэ щIэныгъэхэм я доктор, 

 КъБКъУ-м и профессору щыта БетI-
рожь Руслан къызэралъхурэ илъэс 
79-рэ ирокъу.

УэрэджыIакIуэ, РСФСР-м щIыхь 
зиIэ и артист Ободзинский Валерий 
къызэралъхурэ илъэс 79-рэ ирокъу.

Биологие щIэныгъэхэм я доктор, 
профессор, къэрал лэжьакIуэ Щыхь-
мырзэ Мухьэмэд и ныбжьыр илъэс 
68-рэ ирокъу. 

Музыкант, дирижёр, СССР-м и 
цIыху бэ артист, Совет Союзым и Къэ-
рал саугъэтыр зыхуагъэфэща  Баш-
 мет Юрий илъэс 68-рэ ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык пшэр техьэ-текIыу 
щыщытынущ. Махуэм хуабэр градуси 
6 - 7, жэщым щIыIэр 1 градус щы-
хъунущ.

ЩIышылэм и 25,
блыщхьэ

Урысеймрэ Белоруссиемрэ ща-
гъэлъапIэ Студентхэм я махуэр 
 (Татьянэхэм я махуэр)

Урысей Федерацэм и Дзэ-Тенджыз 
флотым и кхъухьхэм я унафэщIхэм 
я махуэщ 

1755 гъэм Москва къэрал универси-
тет къыщызэIуахащ.

1763 гъэм пащтыхь гуащэ Екатеринэ 
ЕтIуанэм и унафэкIэ къызэрагъэ-
пэщащ Урысей къэралыгъуэм Iэ щэкIэ 
ЗэщIэузэда и Къарухэм я Штаб нэ-
хъыщхьэр.

1799 гъэм США-м щатащ жылэ 
зэрасэ Iэмэпсымэ зэрызэпкъралъ-
хьам щыхьэт техъуэ тхылъыр.

1905 гъэм Африкэ Ипщэм къыща-
гъуэтащ дунейм щынэхъ ин дыдэ нал-
мэсыр, «Куллинан» зыфIащар. Ар ка-
рат 3106-рэ хъурт.

1918 гъэм къащтащ ягъэлIыщIэ 
лэжьакIуэбэм къащхьэщыж, абыхэм 
я хуитыныгъэхэр къыщыгъэлъэгъуа 
декларацэр.

1919 гъэм Деникиным и дзэхэм Нал-
шык яубыдащ.

1924 гъэм Шамони (Франджы) 
къыщызэIуахащ I щIымахуэ Олимп 
Джэгухэр. ЛыжэкIэ лъагапIэм къе-
лъэн, лыжэкIэ, лъэрыжэкIэ къызэ дэ-
жэн, кёрлинг, бобслей спорт лIэужьы-
гъуэхэр олимп зэхьэзэхуэхэм хагъэ-
хьэри, япэ зэпеуэхэри абы щекIуэкIа-
уэ щытащ.

1936 гъэм Стахановым и лэжьэкIэм 
теува гупышхуэ лъакъуэрыгъажэкIэ 
Налшык къэкIуащ.

1943 гъэм Воронеж къалэр нэмыцэ 
фашист зэрыпхъуакIуэхэм къыIэщIа-
гъэкIыжащ.

1949 гъэм США-м япэу щатащ «Эм-
ми» телевизионнэ саугъэтыр.

Узыншагъэр хъумэнымкIэ IуэхущIа-
пIэхэр Адыгейм къыщызэгъэпэ-
щыным и лъабжьэр зыгъэтIылъахэм 
ящыщ, УФ-м щIыхь зиIэ и дохутыр Бэч 
Мэлэчхъан къызэралъхурэ илъэси 
113-рэ ирокъу.

Совет, куржы политик, къэрал 
лэжьакIуэ, 1995 - 2003 гъэхэм Куржым 
и президенту щыта Шеварднадзе 
Эдуард къызэралъхурэ илъэс 93-рэ 
ирокъу.

Сабий усакIуэ Щоджэн Аслъэн-
джэрий къызэралъхурэ илъэс 86-рэ 
ирокъу.

Совет фигурист, СССР-м щIыхь зиIэ 
и гъэсакIуэ Жук Станислав къызэра-
лъхурэ илъэс 86-рэ ирокъу.

Совет усакIуэ, композитор, уэрэд-
жыIакIуэ, актёр цIэрыIуэ, СССР-м и 
Къэрал саугъэтыр зрата Высоцкий 
Владимир къызэралъхурэ илъэс 83-
рэ ирокъу.

ТхакIуэ, режиссёр, КъБР-м щэн-
хабзэмкIэ щIыхь зиIэ и лэжьакIуэ, 
 КъБР-м и Къэрал саугъэтыр зрата 
Безыр Чэмал и ныбжьыр илъэс 84-рэ 
ирокъу.

Мэкъумэш щIэныгъэхэм я доктор, 
КъБКъМУ-м и профессор ГъукIэжь 
Владимир и ныбжьыр илъэс 80 
 ирокъу.

УэрэджыIакIуэ, композитор, УФ-м и 
цIыхубэ артист Добрынин Вячеслав и 
ныбжьыр илъэс 75-рэ ирокъу.

УФ-м щIыхь зиIэ и егъэджакIуэ, 
 КъБР-м егъэджэныгъэмкIэ щIыхь 
зиIэ и лэжьакIуэ Щад Азджэрий 
къызэралъхурэ илъэс 74-рэ ирокъу.

Актёр, режиссёр, каскадёр, 
 РСФСР-м щIыхь зиIэ и артист Ростоц-
кий Андрей къызэралъхурэ илъэс 
 64-рэ ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык пшэр техьэ-текIыу 
щыщытынущ. Хуабэр махуэм градуси 
6 - 7, жэщым 1 градус щыхъунущ.

ТхылъыщIэ

Узыр япкърытрэ япкърымытрэ къахутэну тест зрагъэтахэм я бжыгъэр - 
399.434-рэ

Сымаджэ хъуауэ ятхахэр - 17.973-рэ
Иужьрей жэщ-махуэм къриубыдэу къахутахэр - 93-рэ
Сымаджэщхэм щIэлъхэр - 1.286-рэ
Реанимацэм щIэлъхэр - 91-рэ
Хъужахэр - 16.747-рэ
Вирусым и зэранкIэ дунейм ехыжахэр - 308-рэ

КъБР-м  Коронавирусым  кIэлъыплъынымкIэ
и  оперативнэ  штабым  къет

2021 гъэм щIышылэм и 22-м ирихьэлIэу

Вакцинэм узыфэ
зэрыцIалэм щехъумэ

Iуащхьэмахуэ  лъапэ

Урысей Футбол Зэгухьэныгъэм 
дыгъэгъазэм и 30-м Мэзкуу щри-
гъэкIуэкIа зэIущIэм хъыбар гуапэ 
къытхуихьащ - ди лъахэгъу, «Спар-
так-Налшыкым» щыджэгуа икIи и 
тренер нэхъыщхьэу щыта Красно-
жан Юрий къэралым и цIыхубз ко-
мандэ къыхэхам и тренер нэ-
хъыщхьэу ягъэуващ. 

ЗЭГУРЫIУЭНЫГЪЭР илъэситI пIа-
лъэкIэ зэращIылIащ. Красножан 
Юрий а къулыкъум щихъуэжащ 
 Урысей Федерацэм футболымкIэ и 
цIыхубз командэм 2015 гъэ лъандэрэ 
и тренер нэхъыщхьэу щыта Фомина 
Еленэ. 

- Къэралым и гуп къыхэхар дзыхь 
зыхуэтщIынум куэдрэ дегупсысащ 
икIи зыкъом зэпэтлъытащ. Кандидат 
зыбжанэм гъуэрыгъуэурэ зэхуэд-
гъазэурэ депсэлъылIащ икIи щхьэж и 
Iуэху бгъэдыхьэкIэр, мурадхэр зэд-
гъэщIащ. ИкIэм-икIэжым Красножан 
Юрий дыкъытеувыIащ. Урысей Феде-
рацэм футболымкIэ и цIыхубз коман-
дэм зэрыдэлэжьэну щIыкIэу абы ди 
пащхьэ кърилъхьахэмрэ нэхъапэм 
здэщыIа гупхэм зыкъызэрыщи-
гъэлъэгъуа щIыкIэмрэ нэхъ дигу ири-
хьащ, - жиIащ Урысей Футбол Зэ-
гухьэныгъэм и гъэзэщIакIуэ гупым 
хэт, къэралым ЦIыхубз футболымкIэ 
и комитетым и унафэщI Юмашевэ 
Полинэ. 

- Урысей Федерацэм и цIыхубз ко-
мандэ къыхэхам и тренер нэхъыщхьэу 
сыувыныр Iуэхугъуэ зыбжанэм 
къыхэкIащ, - къыддэгуэшащ и гуп-
сысэхэмкIэ Красножан Юрий. - Япэ-
рауэ, си IэщIагъэмрэ щIэныгъэмрэ 
щIэупщIэ зэриIэращ. ЕтIуанэрауэ, 
Урысей Футбол Зэгухьэныгъэм 
цIыхубз топджэгум гулъытэ хэха 
 хуищIын зэрыщIидзаращ икIи мура-
дыфIхэр къызэригъэнэIуаращ. Къэ-
ралым и цIыхубз командэ къыхэхам и 
тренер нэхъыщхьэу уагъэувыныр 
пщIэшхуэщ икIи жэуаплыныгъэ ин 
зыпылъщ. СлъэкI къэзгъэнэнукъым, 
къызэрысщыгугъыр згъэпэжын 
 папщIэ. 

Красножан Юрий къалэн ин занщIэу 
и пщэ къызэрыдэхуам шэч хэлъкъым. 
Ар зи тренер нэхъыщхьэ хъуа Урысей 
Федерацэм и цIыхубз командэ къы-

КъБР-м узыншагъэр хъумэнымкIэ 
и министр Къалэбатэ Рустам 
иджыблагъэ иригъэкIуэкIащ коро-
навирус узыфэ зэрыцIалэм ущызы-
хъумэ мастэхэр цIыхухэм яхэлъхьэ-
ным теухуа Iуэхухэр щIыналъэм 
къызэрыщызэрагъэпэщым теухуа 
пресс-конференц.

- МЫ ЗЭМАНЫМ узыфэ зэрыцIа-
лэм зэрыпэщIэт мастэхэр рес-

публикэм и щIыпIэ 16-м щыхалъхьэ. 
Ахэр псори къызэгъэпэщащ санитар-
эпидемиологие хабзэхэр и лъабжьэу, 
УФ-м Узыншагъэр хъумэнымкIэ и ми-
нистерствэм къигъэлъэгъуа жып-
хъэхэмрэ унафэхэмрэ тету, - жиIащ 
Къалэбатэ Рустам. - Къэбэрдей- 
Балъкъэрым хущхъуэр Iыхьэ зэрыIы-
гъыурэ къытхуаутIыпщу аращ. 
Иджыпсту вакцинэу 2842-рэ къы-
тIэрыхьащ, абы щыщу 1400-р къэд-
гъэсэбэпащ. ДиIэр Спутник-V (Гам-
Ковид-Вак) вакцинэращи, ар пкъы-
гъуитIу зэхэлъщ, абы къыхэкIыу а хущ-
хъуэр зы цIыхум тIэунейрэ ехьэлIэн 
хуейщ. Къытрагъэзэжу мастэр зыха-
лъхьахэр цIыху 700-м ноблагъэ. Ар 
зэмызэгъа, абы щхьэжагъуэ ищIа 
яхэткъым. 

Министрым къыхигъэщащ меди-
цинэ, социальнэ, хабзэхъумэ Iэна-
тIэхэм я лэжьакIуэхэм, дзэ къулыкъум 
пэрытхэм мастэр япэу халъхьэн 
зэрыщIадзар. ЩIыналъэхэр зэрызэ-
щIагъэхьэм и гугъу пщIымэ, хущхъуэр 
зрахьэлIахэм ящыщу цIыху 700-р Нал-
шык къалэм щопсэу, адрей бжыгъэр 
районхэм тегуэшащ.

- Iуэхур зэрекIуэкIым елъытауэ коро-
навирус узыфэ зэрыцIалэм ущызы-
хъумэ мастэхэр жылагъуэ псоми 
 ялъэгъэIэса хъунымкIэ гуп щхьэхуэхэр 
къызэдгъэпэщынущ, - жиIащ Къалэ-
батэм. - Апхуэдэу вакцинэр зэзыхьэ-

лIэну хуейхэм медицинэ IуэхущIа-
пIэхэм я регистратурэхэм, КъБР-м 
Узыншагъэр хъумэнымкIэ и минис-
терствэм и «линие пщтырым» пса-
лъэу зрагъэтхыфынущ, къищынэ-
мыщIауэ, къэрал IуэхутхьэбзэхэмкIэ 
зыуэ щыт порталри къагъэсэбэп 
 хъунущ.

КъБР-м Узыншагъэр хъумэнымкIэ и 
министерствэм и унафэщIым зэры-
жиIамкIэ, Iуэхум республикэм щы-
псэу хэм я процент 60-р къызэщIра-
гъэубыдэну я мурадщ. Зи гугъу ящIыр 
балигъхэращи, хущхъуэр зрахьэлIэн 
хуейхэр цIыху мин 400-м ноблагъэ.

- Мардэ пыухыкIахэр диIэщи, абы 
къызэрыщыгъэлъэгъуамкIэ, мазаем 
и кIэ пщIондэ вакцинэу мин  28-рэ къэ-
дгъэсэбэпын хуейщ. Къапщтэмэ, 
илъэсым къриубыдэу а Iуэхур 
зэрекIуэкIынур дубзыхунущ, ауэ зэ-
хъуэкIыныгъэ гуэрхэр хэтлъхьэурэ 
екIуэкIынущ. Дызэрыщыгъуазэщи, 
мы зэманым УФ-м Узыншагъэр 
 хъумэнымкIэ и министерствэм вак-
цинэ лIэужьыгъуитI щатхащ, иджып-
сту ещанэр щагъэунэху. Узыфэ шына-
гъуэм зэрыпэщIэтын хущхъуэхэр 
къыщIэгъэкIыным жыджэру зэре-
лэжьым ипкъ иткIэ, а Iуэхум хуэунэтIа-
уэ едгъэкIуэкI лэжьыгъэхэм щIэх-
щIэхыурэ IэмалыщIэхэр къыхыхьэ-
нущ, - жиIащ министрым. - Вакцинэм 
и сэбэпынагъым шэч къытрахьэу пса-
лъэмакъ зэхуэмыдэхэр жылагъуэм 
къыщрахьэкIами, куэдым я еплъы-
кIэм зихъуэжащ, мастэр зыхезы-
гъэлъхьэну зезыгъэтххэм я бжыгъэм 
хэхъуэурэ макIуэ. Коронавирус узыфэ 
зэрыцIалэм зыщыпхъумэнымкIэ но-
бэ кIэ хэкIыпIэ нэхъыфIу щыIэр зи 
 гугъу тщIы хущхъуэхэрщ. Абы и сэбэ-
пынагъымрэ и шынагъуэншагъэмрэ 
клиникэ IэмалхэмкIэ къахутащ.

ЩХЬЭЩЭМЫЩI Изэ.

«Печатный двор» тхылъ тедзапIэм 
иджыблагъэ дунейм къы щыте - 
хьащ лэжьыгъэ гъэщIэгъуэн. Ле-
ниным и цIэр зезыхьэ союзпсо ком-
мунист щIалэгъуалэ зэгухьэныгъэр 
 (ВЛКСМ) илъэси 100 зэрыри къум те-
ухуа «Комсомол Кабардино-Балка-
рии в лицах и фотодокументах» 
тхылъым и редактор нэхъыщхьэр 
Зумакулов Борисщ.

ТХЫДЭ щIэныгъэхэм я доктор, про-
фессор, ВЛКСМ-м и Къэбэрдей-

Балъкъэр къудамэм и япэ секретару 
щыта, комсомолым и ветеранхэм я 
советым и тхьэмадэ Зумакулов Борис 
и пэублэ псалъэм гупсэхуу ухегъэгъуа-
зэ а IэнатIэм къикIуа гъуэгуанэм. 

ВЛКСМ-м и тхыдэ гъуэгуанэм теу хуа 
тхыгъэ купщIафIэхэр итщ тхы лъым. 
Апхуэдэуи ар къулейщ узэджэ псор 
наIуэу уи нэгу къыщIэзыгъэувэ сурэт-
хэмкIэ. 

ИСТЭПАН Залинэ.

Къэралым  и  гуп
къыхэхар  и  пщэ  къралъхьэ

Уфа къалэм иджыблагъэ ще-
кIуэкIащ «Гризайль. Натюрморт» 
сурэт лIэужьыгъуэмкIэ дунейпсо 
творческэ зэпеуэ. Иджы етIуанэу зэ-
хашэ а зэхьэзэхуэм я лэжьыгъэхэр 
щагъэлъэгъуащ ди республикэм и 
щIалэгъуалэ зэчиифIэхэми. Ди 
 гуапэ зэрыхъущи, зэпеуэм и лау-
реат зэрыхъуам щыхьэт  техъуэ, I 
 нагъыщэ зиIэ щIыхь тхылъ къыхуа-
гъэфэщащ КъБКъУ-м Архи-
тектурэмкIэ, ухуэныгъэмрэ дизай-
нымкIэ и институтым и 2-нэ курсым 
и студенткэ Вындыжь Аминэ. 

Ди хэкуэгъу пщащэр зыхэта унэ-
тIыныгъэм щызэпеуащ УФ-м 

хыхьэ щIыналъэ зэмылIэужьыгъуэ-
хэм къикIа сурэтыщI ныбжьыщIэ 20. 
Абыхэм ящыщ дэтхэнэми зэпеуэм 
иригъэхьа сурэтыр зэрызэхэлъ Iы-
хьэхэмкIи, ящIэлъ гупсысэхэмкIи, 
ахэр къызэрыгъэлъэгъуа щIыкIэхэм-
кIи нэщIысат, итIани къэпщытакIуэхэм 
апхуэдиз лэжьыгъэм къыхагъэбел-
джылыкIащ фIыхэм я фIыж теплъэ-
гъуэр. Зэпеуэм хэтхэм нэрылъагъу 
ящIын хуейуэ къапэщыт мардэ псоми 
хуэкIуэу къалъытащ Вындыжь Аминэ 
«Декоративный натюрморт» зыфIи-
ща и сурэтыр. 

КъэпщытакIуэ гупым ягъэлъэпIар 
творческэ лэжьыгъэ екIур зыгъэзэщIа 
адыгэ пщащэм и закъуэкъым. Абыхэм 
яIэтащ зэпеуэм и пащхьэ ирахьа 
лэжьыгъэр гъэзэщIэнымкIэ Аминэ 
чэнджэщэгъу къыхуэхъуа, КъБКъУ-м 
архитектурэ проектхэмкIэ и ка-
федрэм и доцент, гъуазджэ щIэны-
гъэхэм я доктор Къанокъуэ ФатIими. 
Абы зэрыжиIэмкIэ, франджыбзэм 

къыхэкIа «grisaile» псалъэ дахэм 
«гъуа бжэ» къикIыу аращ. АтIэми 
сурэтыщI гъуазджэм абы мыхьэнэ-
шхуэ щиIэщ. СурэтыщIым а зы 
плъыфэм фIэкIа къимыгъэсэбэпу 
 къигъэлъэгъуэфын хуейщ и Iэдакъэ 
къыщIэкI сурэтымкIэ жиIэну зыхуей 
псори. 

Гризайль мардэм и хабзэхэм тету 
щIащ Вындыжь Аминэ и натюрморт-
хэр. Ахэр къызыхуэтыншэу зэры-
гъэзэщIаращ абы зэпеуэм япэ 
увыпIэр къыщIыщыхуагъэфэщари. 
СурэтыщI ныбжьыщIэм дохъуэхъу 
творческэ ехъулIэныгъэщIэ куэд 
дяпэкIи зыIэригъэхьэну. 

КЪАРДЭН  Маритэ.

ЕхъулIэныгъэ

Вындыжь Аминэ токIуэ

Футбол

хэхам нэгъабэ мыIейуэ зыкъигъэлъэ-
гъуащ икIи 2022 гъэм щыIэну Евро-
пэм и чемпионатым и кIэух Iыхьэм 
хэтынухэр къыщыхах гуп зэпеуэм 
 етIуанэ увыпIэр къыщихьащ. АдэкIэ 
кIуэтэн папщIэ ди лъахэгъум и гъэсэн-
хэм мэлыжьыхьым зэпэщIэуэ зэIущIэ 
къапэщылъщ. Абы щытекIуэмэ, 
 Европэм и чемпионатым и кIэух 
Iыхьэм зыкъыщызыгъэлъэ гъуэнухэм 
яхэхуэнущ.

Фигу къэдгъэкIыжынщи, Къэбэр-
дей-Балъкъэрым къыщалъхуа икIи 
къыщыхъуа Красножан Юрий и тре-
нер нэхъыщхьэу щытащ Бахъсэн и 
«Автозапчасть», Налшык и «Спар-
так», Мэзкуу и «Локомотив», Мэхъэч-
къалэ и «Анжи», Краснодар и «Куба-
нь», Грознэ и «Тэрч», Мэзкуу областым 
и «Химки» командэхэм. Къищынэ-
мыщIауэ, игъэсащ Урысей Федера-
цэмрэ (етIуанэ гупыр) Къэзахъста-
нымрэ я цIыхухъу гуп къыхэхахэр. 
Шэч къытетхьэркъым абы къыпэ-
щылъ къалэнхэр иджыри екIуу зэри-
гъэзэщIэнум. 

Хьэлэмэтращи, Урысей Федерацэм 
футболымкIэ и командэ къыхэхахэр 
иджы зыгъэсэнур Кавказ Ищхъэрэм 
къыщыхъуа щIалэхэращ. ЦIыху хъу-
хэм я тренер нэхъыщхьэу илъэс зыб-
жанэ хъуауэ мэлажьэ Осетие Ищ-
хъэрэ-Аланием щыщ Черчесов Ста-
нислав, цIыхубзхэр дяпэкIэ и нэIэ 
щIэтынущ ди республикэм икIа Крас-
ножан Юрий. Нэхъапэм апхуэдэ зэи 
къэхъуакъым.

ЖЫЛАСЭ  Заурбэч.

Алыдж-урым  бэнэкIэ

Ниццэ къалэм иджы-
благъэ щекIуэкIащ 
Деглан Анри и фэеплъу 
спорт бэнэкIэмкIэ къы-
зэрагъэпэща «Фран-
джым и Гран-при» зэпе-
уэр. Абы хъарзынэу зы-
к ъ ы щ а г ъ э л ъ э г ъу а щ 
Азербайджаным и цIэкIэ 
утыку къихьа ди лъа-
хэгъухэу Дадэ Ислъам-
бэчрэ Локьяев Муратрэ. 

47-НЭУ мы гъэм Фран-
джым щекIуэкI зэхьэзэ-

хуэ иным къызэхуишэсат 
дунейм и бэнакIуэ нэ-
хъыфI дыдэхэр. Ди щIа-
лэхэм абы медалитI къы-
щахьащ. 

Азербайджаным
и  щIыхьыр  яхъумэ

Алыдж-урым бэнэкIэмкIэ зэпеуэм килограмм 67-м нэс зи хьэлъагъхэм я 
деж ещанэ увыпIэр щиубыдащ Дадэ Ислъамбэч. Финал цIыкIум ар щефIэ-
кIащ Азербайджаным и командэ къыхэхам къыдыхэт Рустамов Намаз икIи 
дом беякъ медалыр зыIэригъэхьащ.

Дыщэм пэгъунэгъу дыдэ хъуат килограмм 97-м нэс зи хьэлъагъхэм я зэ-
пеуэм хэта Локьяев Мурат. Куржым щыщ Мелие Георгий щебэна кIэух зэIу-
щIэм абы и Iэр игъэузыжащ икIи алэрыбгъум къытекIыжын хуей хъуащ. Ара-
ти, къылъысар дыжьын медалыращ.

ЖЫЛАСЭ  Замир.

Iуащхьэмахуэ лъапэ зыщызыгъэ-
псэхунухэм папщIэ ящэн щIадзащ 
билет «зэхэтхэр». 

ЩIышы лэм и 31-м щегъэжьауэ Ми-
неральные Воды и гъущI гъуэгу 

вокзалымрэ аэропортымрэ къытра-
шу, цIыхухэр автобускIэ щызэбгра-
шынущ Нейтринэ, Iуащхьэмахуэ, Те-
генекли, Байдаевэ, Иткол, Терскол, 
Азау лъэныкъуэхэм. Мы билетхэр щIа-
гъэхьэзырам и щхьэусыгъуэр Iуа-
щхьэмахуэ туристхэр нэхъыбэу 
 къе  шэлIэнырщ. Абыхэм гъуэгум тра-
гъэ кIуадэ зэманыр нэхъ мащIэ 
 хъунущ, абы къыхэкIыуи, нэхъыбэрэ я 

нэгу зрагъэужьыфынущ. 
Iуащхьэмахуэ лъапэ унэзыгъэс  

билетыр щы зыIэрыбгъэхьэ хъунущ 
гъущI гъуэгу вокзалхэм, «ФПК» 
IуэхущIапIэм я кассэхэм, апхуэдэуи 
«РЖД» ОАО-м и сайтым. 

МафIэгумрэ кхъухь лъатэмрэ я би-
летхэм занщIэу ды щIагъу автобусым 
уитIысхьэну хуит узыщI талонри. 
ЦIыхухэр зэры зэбграшыну автобус-
хэр тыншщ икIи  хуитщ. 

Автобусхэм я текIыгъуэхэм, 
 билетхэм я уасэм теухуа хъыбархэм 
ущеплъ хъунущ «ЕТД» АНО сайтым 
и «Единый билет» Iыхьэм. Упсалъэ 
 хъунущ 8(800)250-18-04 телефоным. 

БилетыщIэхэр  ящэ

Гу  зылъытапхъэ

Зыхуэбгъадэ хъун щымыIэ
«Бзылъхугъэ» напэкIуэцIым и нобэрей къыдэкIыгъуэр тедухуащ Тыркум 

щыпсэу адыгэхэм къахэкIа пщащэ цIэрыIуэхэм, лъэпкъым и цIэри и пщIэри 
зыIэтхэм. 

 Уи гуапэ мыхъуу къанэркъым, апхуэдиз ехъулIэныгъэ зыIэрызыгъэхьа ди 
лъэпкъэгъу хъыджэбзхэм интервью щаткIэ, е я унагъуэм щытепсэлъыхькIэ, 
зэрыадыгэм иригушхуэу къызэрыхагъэщыр. Дауи, ар псом япэ зи фIыгъэр 
ахэр зыпIа я адэ-анэхэрщ. Ауэ лъым и къарур къызэрымыкIуэу зэрыиныр 
абыхэм лъэпкъым хуаIэ фIылъагъуныгъэм и закъуэкъым къызыхэщыр, атIэ 
я теплъэ зэкIужым, я хьэл дахэм, текIуэныгъэм къимыкIуэту зэрыхуэкIуэм, 
сыт хуэдэ гугъуехьми къарууфIэу зэрыпэщIэтым наIуэ ящI. 

Пасэ зэманым къыщыщIэдзауэ адыгэ пщащэм и теплъэм, зыIыгъыкIэм сыт 
хуэдэ лъэпкъри къехъуапсэу щытащ. Зыужьыныгъэ ин зыгъуэта дунейм щи-
къухьа шэрджэсхэм  зэманым куэдкIэ зыдахъуэжащ, ауэ нобэми абыхэм 
 къахэкIа бзылъхугъэхэм  хуэдэ зэрыгъуэтыгъуейр къыджаIэ мы хъыджэбз-
хэм я щапхъэм. «Пхъу зыгъасэм лъэпкъ егъасэ» псалъэхэм я пэжагъыр 
иджыри зэ хьэкъ пщохъуж. 

Ди гуапэу фыдогъэцIыху Тыркум щыпсэу пщащэ тхьэIухудхэр.

  Тырку актрисэ цIэрыIуэхэм ящыщщ 
Корель Бергюзар. Хъыджэбзым и адэ 
Корель Танджу къэралым фIыуэ къы-
щацIыху актёрщ, нэхъыщхьэращи, 
адыгэщ. 

БЕРГЮЗАР 1982 гъэм Истамбыл къы-
щалъхуащ, ауэ абы и сабиигъуэр щы-           

кIуар Улусэщ. Адыгэ пщащэм и адэ-анэр 
творческэ цIыхути, езыри а унэтIыныгъэм 
дихьэхащ. 

Корель зэрыцIыкIурэ Iэзэу волейбол 
джэгурт. Ауэ IэщIагъэ хуэхъунур къыхи-
хын хуей щыхъум, куэдрэ мыгупсысэу 
 Синан университетым и актёр къудамэм 
щIэтIысхьащ. Еджэн зэрыщIидзэу, хъы-
джэбзыр кинофильм кIэщI цIыкIухэм, 
 роль мыинхэр театрым щигъэзэщIэн 
щIидзащ. Хъыджэбзым и насып къри-
хьэкIри, Хэнкс Том, Кидман Николь сымэ 
актёр Iэзагъэм хуезыгъэса Бастон Сью-
зан и деж щеджащ. 

Актёр гъащIэм Корель щыхыхьар «Гъа-
щIэ къута» сериалым щыщыджэгуарщ. 
Абы къыкIэлъыкIуэу 2005 гъэм ар зыхэта 
«Ирак: дыгъужьхэм я хуей» кинофильмыр 
пщащэм дежкIэ тыншу щытакъым. Абы и 
Лейлэр хьэрыпыбзэкIэ псэлъэн хуейт, 
Бергюзар бзэр ищIэртэкъым. Ауэ пэлъэ-
щащ икIи а фильмым ехъулIэныгъэ ин 
къыхуихьащ актрисэм. Абы къыкIэлъы-
кIуащ етIуанэр, ещанэр, абыхэм ящыщу 
 нэхъ цIэрыIуэ хъуахэщ: «Зейт къудамэ», 
«Жэщ 1001-рэ». ЕтIуанэ кинофильмым 
щыджэгуа иужькIэ «Дыщэ хьэндыраб-
гъуэ» телевизионнэ саугъэтыр  кърат.

2009 гъэм актрисэр «Лъагъуныгъэр 
бгым адэкIэ щыIэкъым» фильмым щы-
джэгуащ, 2011 гъэм «ЛIэщIыгъуэ телъы-
джэ» сериалым хэтащ, Гритти Моникэ и 
ролыр игъэзащIэу.

Абыхэм яужь Корель кино куэдым зэуэ 
ирагъэблагъэ. КъыкIэлъыкIуэ илъэси-
тIым «И кIэм намыгъэса уэрэд» сериа-
лым хъыджэбзым щегъэзащIэ зи гъащIэ 
гъуэгуанэр мытынш образыр. И сабий 
кIуэдар къигъуэтыжын мурадкIэ жэ щы-
рылажьэ клубым уэрэджыIакIуэу мэув. И 
насыпыр къэзызэуж бзылъхугъэм лъэ-
пощхьэпо куэд къызэренэкI. 

«Корель адэ къуэш» боевикым Бергю-
зар зи роль щигъэзащIэ хъыджэбзым 
 лIыхъужь нэхъыщхьэ Имирзалыоглу Ке-
нан фIыуэ елагъу. Абыхэм я лъагъуны-
гъэр яхъумэн папщIэ гугъуехьхэм пэ-
щIоувэ. Актёр къалэныр къызэрымы- 
кIуэу ехъулIэу а фильмым зэрыщигъэ-
зэщIам къыщымынэу, хъыджэбзыр уэрэд 
жыIэным зэрыхуэIэзэр наIуэ щещI. И ма-
къыр зигу ирихьа продюсер Гюрель Айкут 
контракт ирещIылIэри, абы и уэрэд 12 
щызэхуэхьэса альбом 2016 гъэм дунейм 
къытрагъэхьэ. Къыхэгъэщыпхъэщ а диск-
хэм къащIиха ахъшэр Бергюзар  псапэ 
Iуэхухэм, сабий зеиншэхэм ядэIэ пыкъу 
фондым хьэлэл зэрахуищIар. 

«Дыщэ хьэндырабгъуэ» саугъэтым и 
 закъуэкъым адыгэ пщащэм и зэфIэкIым 
къыхуагъэфэщар. 2008 гъэм актрисэ нэ-
хъыфIу къалъытэри, «Zodiak School» 

Шэрыншэу, тырку литерату-
рэм нэхъ цIэрыIуэ дыдэу хэтхэм 
ящыщщ Гюнтекин Решад и Iэда-
къэ къыщIэкIа «Псейбзум уэрэд 
къреш» романыр. Ар и лъабжьэу 
фильм куэд дыдэ дунейм 
къытехьащ. Иужьрейуэ абы тра-
хам и лIыхъужь нэхъыщхьэ - Фе-
риде и ролыр зыгъэзэщIар Эв-
джен Фахриещ. Хъыджэбзым и 
анэр адыгэщ, и адэр тыркущ. 
Мыр хъыджэбзым и япэ рол-
къым, ауэ мыбыкIэ ар дуней 
псом къыщацIыхуащ.

ФАХРИЕ 1986 гъэм Герма -нием 
щыщ Золинген къалэ цIы кIум 

къыщалъхуащ. Къыхэгъэ щып-
хъэщ ар дунейм къыщыте хьа гъэм 
«Псейбзум уэрэд къреш»  кинор 
япэ дыдэу утыку кърахьауэ 
зэрыщытар, лIыхъужь нэхъыщ-
хьэу абы хэтар къэралым и тхьэ-
Iухуд зэпеуэм щытекIуа Шенер  
 Айданщ. 

Хъыджэбзым и сабиигъуэр тын-
шу щытакъым. А лъэхъэнэм нэ-
мыцэм щыпсэу тыркухэр къра-
хуэкIырт. ИужькIэ абы куэдрэ жи-
Iэжат щIыунэ щIыIэхэм зыща-
гъэпщкIуу жэщ кIыхьхэр шынэу 
ягъакIуэу зэрыщытар. Ауэ 
 щы хъукIи, ар школым фIы дыдэу 
щеджэрт, егугъуу бзэхэр зри-
гъащIэрт.

Пщащэр япэу школ спектаклым 
хэту утыку къыщихьами, иужькIи 
актёр IэщIагъэр и гум къыщыу-
шатэкъым, езым и ныбжьэгъу 
хъыджэбз цIыкIухэм хуэдэуи 
ехъуап сэртэкъым. Курыт еджапIэ 
нэужьым ар щIэтIысхьащ Гейне 
Генрих и цIэр зэрихьэу Дюссель-
дорф дэт университетым социо-
логиемрэ менеджментымкIэ къу-
да мэм. 

2005 гъэм, ар и анэм и гъусэу Ис-
тамбыл зыгъэпсэхуакIуэ кIуауэ, 
киностудием и лэжьакIуэхэм 
зэрымыщIэкIэ къалъагъури, «Зэи 

КъыкIэлъыкIуэу зи гугъу 
фхуэсщIыну хъыджэбзыр зы-
мыцIыху къыфхэту фIэщщIы-
гъуейщ. Тырку къэралыгъуэм и 
актрисэ нэхъ цIэрыIуэ дыдэу 
къалъытэ Атагюль Неслихан и 
адэр адыгэщ, и анэр урысщ.

ХЪЫДЖЭБЗЫР шыщхьэуIум и 
20-м 1992 гъэм Истамбыл 

къыщалъхуащ. Унагъуэр хуэмы-
щIауэ псэурт. И анэр унэгуащэт,  
Неслиханрэ и дэлъху нэхъыжь 
Илкъанрэ ипIырт. 

Неслихан иджыри цIыкIу ды-
дэу актёр IэщIагъэм ехъуэпсэн 
 щIидзат. Ар зэплъа фильмхэм 
хэтахэм запищIыжырт, езыри 
абыхэм я гъусэу джэгуу къып-
щигъэхъуу.  И зэфIэкIымрэ и 
 теплъэ зэ кIу жымрэщ Неслихан  
и унагъуэр тхьэмыщкIапIэм 
 къизышари. Хъыджэбзым и 
адэр лъэпкъкIэ Шэрджэсым, и 
анэр Беларусым щыщти, лъы 
зэхэдзэм и Iэужь зытелъ пща-
щэр къызэрымыкIуэу дахэ 
 хъуащ. А псом гу лъызыта анэм,   
ахъшэ  зэхуи хьэсри, хъыджэб-
зым и документхэр хузэригъэпэ-
щащ. А сурэтхэм ящыщ зыбжанэ 
модель агентствэхэм яхуи-
гъэхьащ,  зэ пеуэхэм хигъэхьащ. 
Арати, илъэс 13-м ит  тхьэIуху-
дым гу къы лъатэри, рекламэм 
хэтыну къы хуа гъэлъэгъуащ. 
 Дауи, ар зан щIэу арэзы хъуат. 

ГъэщIэгъуэнракъэ, ар каме-
рэм щымышынэу, зимыкъузу, 
хуиту зиIыгът. Аращ абы етIуанэ 
лъэбакъуэ  ичынымкIэ сэбэп 
къыхуэхъуари. Ар иджыри ба-

Адыгэ  къуэпс  зиIэ  тырку актрисэхэм ящыщщ Озай 
Гупсэ. Ар 1984 гъэм бадзэуэгъуэм и 30-м Измир къы-
щалъхуащ. Унагъуэм я хэхъуэм и IыхьэфI ират-ри, 
Гупсэ курыт еджапIэ нэхъыфIым ягъэкIуащ. Ягъа-
фIэу къэхъуа пщащэм куэдым зрипщытырт, гупжьей 
зэмылIэужьыгъуэхэм и зэфIэкI щеплъыжырт. Шко-
лым щагъэув спектаклхэм щыджэгурт, уэрэд жиIэрт, 
зыгуэрхэм запищIыжырт, апхуэдэуи гушыIэ усэхэр 
гъэщIэгъуэну утыку кърихьэрт.

Я  ПЭ ЩIЫКIЭ абы и адэ-анэм  яфIэфIакъым я пхъум 
зызрипщыт Iуэхухэр. Ауэ Гупсэ IэщIагъэ хуэхъунур 

илъэс 13 - 14-хэм иту иубзыхуакIэт. 
Курыт еджапIэ нэужьым ар университетым щIэ-

тIысхьэри, илъэс зыбжанэкIэ радиовещанэмрэ киномрэ 
я къудамэм щеджащ. Абы фIы дыдэу илъагъурт худо-
жественнэ тхэкIэм ущыхуагъасэмрэ ре жиссурэ дер-
схэмрэ. Апхуэдэуи абы дигъэхуртэкъым  къафэ, актёр                
IэзагъэмкIэ хухаха сыхьэтхэр.

2010 гъэм и пэщIэдзэхэм, документальнэ проект 
 зыбжанэ курсовой, диплом лэжьыгъэу зыгъэхьэзыра 
хъыджэбзыр,   лъэпкъ телевиденэм и канал зэмы лIэу-
жьыгъуэхэм ирагъэкIуэкIа зэпеуэхэм щыпхыкIащ. Гупсэ  
сценэ иным япэу къыщихьар 2012 гъэращ. «Дуней нэпцI» 
гушыIэ  сериалым абы щигъэзэщIащ Нурхьэят и ролыр. 
ИлъэситIым нэблагъэкIэ ар екIуэкIати, кIуэ пэтми еп-
лъыр нэхъыбэ хъурт.

 2014 гъэм актрисэр «Делихьэ» сериалым щыджэ-
гуащ. МафIитIым яку къыдэна хъыджэбзым и гур 
мыкIуэду хэкIыпIэ пэжхэр къызэригъуэтым папщIэ а                 
образыр куэдым ягу дыхьат. 

Алишик  Сандри  и  цIэкIэ  щыIэ  лъэпкъ  саугъэтыр            
кърата иужькIэ, Гупсэ аргуэру гушыIэ роль «Пщыпхъу» 
сериалым къыщыхуагъэфащэ.  

2018 гъэм и пэщIэдзэхэм адыгэ хъыджэбзым,  телеви-
денэм  артисту икIи сценаристу игъэзэжри, «Де лихьэ-2» 
сериалыр трихащ. ЦIыхухэр куэд щIауэ зэжьэ а Iуэ-
хугъуэм хуабжьу щыгуфIыкIащ.

Илъэс блэкIам абы триха «Эльфхэм я зауэ» фильмым 
и лIыхъужь нэхъыщхьэри,  сценариер зейри езырат. Гу-
шыIэ дахэр зи  щIасэ хъыджэбзым и лэжьыгъэхэм 
щIэупщIэшхуэ яIэу цIыхухэр йожьэ. 

ДЗЭГЪАЩТЭ  Нунэ.

Корель  Бергюзар

 саугъэтыр къратащ. ИлъэсиплI докIри, 
Тырку радиом, телевиденэмрэ печать 
къы дэкIыгъуэхэмрэ я зэгухьэныгъэм 
«Илъэсым и актрисэ» цIэ лъапIэр къыхуа-
гъэ фэщащ. ИужькIэ «Oscars of Media», 
«Дыщэ объектив» саугъэтхэр 2013, 2014 
гъэхэм пщащэм къратащ. 

2016 гъэм «Си хэкур уэращ» фильмым 
Азизе и ролыр щигъэзэщIащ. Ар теухуащ 
алыдж зауэлIхэм Измир къалэр зэрау-
быдам. Фильмым зэрыхэтымкIэ, Азизе и 
щхьэгъусэр фронтым дэкIауэ, езыр 
алыджхэм яубыда къалэм и бынхэр и гъу-
сэу къыдэнащ.

Корель и унагъуэ Iуэхур хэIущIыIу ищIы-
ну фIэфIкъым. Абы и щхьэгъусэр - актёр 
цIэрыIуэ Халит Эргенч - хъыджэбзым 
 нэхърэ илъэс 12-кIэ нэхъыжьщ. Ахэр 2006 
гъэм зэрыцIыхури, куэд мыщIэу зэры-
шащ. Зы къуэ яIэщ. 

Сабий игъуэта иужькIэ, Корель актёр 
лэжьыгъэр пIалъэкIэ зэригъэтIылъэкIын 
хуей хъуащ. Абы и гулъытэр зэрыщыту 
унагъуэмрэ сабиймрэ етат. Ауэ щыхъукIи, 
тырку кином хэт актрисэ нэхъ дахэу 10-м            
я бжыгъэм ар сыт щыгъуи хагъэхьэ.

Хъыджэбзыр спортым, къафэхэм да-
хьэх.  Абы  ибзыщIыркъым  IэфIыкIэ  
фIыуэ зэрилъагъур, пщэфIэну зэрифIэ-
фIыр. «Not just coffe» фIэщыгъэ иIэу Джи-
хангир къыщызэIуиха кафе цIыкIум езым 
и рецепткIэ ящIа IэфIыкIэхэр щащэ. Ап-
хуэдэ шхапIэ къызэIуихыну актрисэр куэд 
щIауэ щIэхъуэпсырт. Езым зэрыжиIэмкIэ, 
кафем щагъэхьэзырыр езым и уна гъуэм 
щапщэфI шхын къабзэхэм хуэдэхэрщ.

Корель и хъуэпсапIэ нэхъыщхьэхэм 
ящыщщ езым и театр къызэIуихыу абы 
щыджэгуныр.

2019  гъэм  и мазае мазэм адыгэ 
 бзылъ хугъэр хэту иджыри зы фильмы- 
щIэ дунейм къытехьащ. «Зы лъагъуныгъэ 
-  гъащIитI» картинэм хэт лIыхъужь нэ-
хъыщхьэу мэджэгу. 

ХЬЭРИС  Арианэ. 

Фахрие  Эвджен

уигу иумыгъэху» сериалым хэтыну 
къыхуагъэлъэгъуащ. Ар трахын 
зэраухыу Эвджен ирагъэблэгъащ 
«ПщIащэхэр пощэщ» проект 
иным. Абы илъэсиплIым нэбла-
гъэкIэ хэтащ актрисэ щIалэр. 
Абыхэм траха «Псейбзум уэрэд 
къреш» фильмым хъыджэбзыр 
телъыджэу щоджэгу. Фильмыр 
зэуэ цIэрыIуэ мэхъу, абы и гъусэу я 
цIэр мэIу абы щыджэгуа артист-
хэми.

Фахрие щыджэгуащ «Зэ шы-
гъуэ» психологие драмэм, «Лъа-
гъуныгъэр щIелъафэ» мелодра-
мэм. Фахрие и зэфIэкI гушыIэ 
жанрми щеплъащ икIи ари Iэзэу 
къохъулIэ. «Си гъащIэм и зы 
илъэс» сериалым абы щегъэза-

щIэ лэжьыгъэ фIэкIа Iуэху зимыIэ, 
ар нэхъыщхьэу зыгъэув  Пинар и 
ролыр. Пщащэм и благъэхэм 
дэкIуэн хуейуэ къраIуэкI. Машинэ 
зэжьэхэуэм хэхуа Пинар зре-
гъэцIыху щIалэ къызэрыгуэкI Угур 
(ари щIалэ къыдэнэжа гуэрщ). 
НыбжьыщIитIым я благъэхэр 
арэзы зэращIын мурад къа гупсыс.

ИужькIэ адыгэ бзылъхугъэр 
 щыдолъагъу «Алыхьым и гъуэгум 
тет гуп» триллерым, «Гъатхэ 
нэпцI» фильмым, «Уэращ си унэр» 
мелодрамэм щыджэгуу. 2010 
гъэм дунейм къытехьащ ар зыхэт 
«Энрикэ гуащэ» фIэщыгъэм щIэ-
ту лъагъуныгъэмрэ гушыIэмрэ 
щы зэхэухуэна фильм гъэщIэгъуэ-
ныр.

Эвджен Фахрие и цIэр Тыркум 
щыцIэрыIуэт, ауэ «Псейбзум уэрэд 
къреш» фильмыр дунейм 
къытехьа иужькIэ бзылъхугъэм и 
цIэр жыжьэ игъэIуащ. Озчивит 
 Бурак и гъусэу ягъэзэщIа ролхэр 
иужьрей илъэсипщIым тырку 
 кинематографием щынэхъыфIу 
къалъытат. Абы щызэрыцIыхуа, 
лъагъуныгъэ ролхэр щызыгъэ-
зэщIа ныбжьыщIитIым ягу хы-
хьэща къыщIэкIынт, иужькIэ уна-
гъуэ дахэ хъужащ.

Хабзэм тету, Бурак Фахрие и 
адэ-анэм деж лъыхъу игъакIуэри, 
я пхъур къратыну арэзы хъуа 
иужькIэщ ахэр щызэрышар. 2017 
гъэм мэкъуауэгъуэм и 29-м абы-
хэм я хьэгъуэлIыгъуэр Пэщэ Саид 
Хьэлым и хэщIапIэм, цIыху 500-м 
щIигъу хьэщIэ кърагъэблагъэри, 
Iэтауэ щащIащ.

Абы яужь хъыджэбзыр щыджэ-
гуащ тхыдэр зи лъабжьэ «Курт 
 Сеитрэ Александрэрэ» фильмым. 
Урысыдзэм и офицер Курт Сеит-
рэ пщащэ ныбжьыщIэ Шурэрэ я 
лъагъуныгъэрщ зытеухуар кар-
тинэр. Абыхэм Урыс пащтыхьы-
гъуэм и къутэжыгъуэр, револю-
цэр, хэкур бгынэныр я натIэщ. 

Фахрие щIэупIщэ ин зиIэ проект 
куэдым ирагъэблагъэ. 2017 гъэм 
ар щыджэгуащ «Ажалыр къэсыху» 
драмэм. Сельви и ролыр зыгъэза-
щIэ артисткэмрэ абы и щIалэ До-
гъэнрэ гугъуехь  инхэр къа-
пэщылъщ. ЕтIуанэ махуэм я хьэ-
гъуэлIыгъуэу, щIалэм пцIы къыт-
ралъхьэри, псэуху къимыкIыну, 
пIалъэ къытралъхьэри ягъэ тIыс. 

«КIэ зимыIэ лъагъуныгъэ» лъа-
гъуныгъэ фильмри цIэрыIуэ 
 хъуащ. Абы лIыхъужь нэхъыщхьэу 
хэт Зейнеп медицинэм и про-
фессор Джан фIыуэ елъагъу. 
Абыхэми лъэпощхьэпо куэд къа-
пэщылъщ.

Фахрие илъэсипщI хъуауэ 
 ехъулIэу кином и дунейм хэтми, 
абы жеIэ актёр щIалэ дыдэу зы-
къызэрилъытэр. Ар Шорэ Тюркан 
куэдым щрагъэщхькIэ гъэ щIэ-
гъуэн пщохъу... Пэжу, адыгэлъ 
зыщIэтыр зыми хэгъуэщэнкъым! 

 
ИНЭРОКЪУЭ Данэ.

Аккая  Дениз
Аккая Дениз топ-мо-

дельщ, теленэтынхэр езы-
гъэкIуэкIщ,  хьэры чэты-
щIэщ, актрисэщ, 1997 
гъэм Тыркум и модель 
 нэхъыфI хъуащ. 

ДЕНИЗ 1977 гъэм шыщ-
хьэуIум и 3-м Истам-

был къыщалъхуащ. Абы и 
адэр хьэтыкъуейщ, и анэр 
(Динэмис) къэбэрдей 
адыгэ хэм я щIэблэщ. 
Адыгэ  пщащэм и адэр 
«Turkish Ma ritime Facilities 
Inc» IуэхущIапIэм и гене-
раль нэ уна  фэщIу, и анэр 
«Turkish Airlines» компа-
нием и экономисту лэ-
жьащ. 

Дениз инджылыз щэн-
хабзэмрэ литературэмрэ 
Истамбыл дэт университе-
тым и филологие къуда-
мэм щиджащ.

«Elite Model Look», «Best 

Model of Turkey» зэпеуэхэм 
ехъулIэныгъэ къыщызы-
хьа адыгэ пщащэм  мо-
дель IэщIагъэм зрипщыты-
ну тогушхуэ. 2006 гъэм абы 
гъэщIэгъуэну ирегъэкIуэкI  
«Turkey's Next Top Model» 
шоур.  2015 гъэм Дениз  ма-
хуэ 15-кIэ Тырку моделхэм 
я деж щрагъэкIуэкIа 
«Haber Turk» зэпеуэм 
фIым я фIыжу, дахэм я 
 нэхъ дахэу къыщалъы -
тащ.  

Хъыджэбз тхьэIухудым         
и зэфIэкI киноми щеп-
лъащ. Ар хэтащ  «Кипр: 
маскэ зезыхьэ хъунщIа-
кIуэ хэр», «ГъащIэмрэ ажы-
лымрэ»(2007 гъэ), «Еджа-
пIэ», «Визонтеле Тууба» 
(2003 гъэ), «Нэху удзы фэ» 
(200 гъэ)  фильмхэм, нэ-
гъуэщIхэми.  Апхуэдэуи Ак-
кая щытащ модэмкIэ жур-
налым и редактору, абы 
къызэIуихат сабий 
 щы гъынхэм «Chic Frog by 
Deniz Akkaya» я тыкуэн те-
лъыджэ.  

ТЭРЧОКЪУЭ  Дисэ.  

Озай Гупсэ

Атагюль  Неслихан

лигъыпIэ иуватэкъым бренд цIэ-
рыIуэхэу «Tofita», «Sutas», 
«Valenza Kids» хуэдэхэм къы-
щIагъэкIхэр игъэлъагъуэ щы-
хъуам. Ауэ ари мащIэт адыгэ 
пщащэм и дежкIэ. ИкIи, куэд 
дэмы кIыу, Неслихан и хъуэпIса-
пэхэр къехъулIащ. 

Киностудием и продюсерхэм, 

тхьэIухудым и зэфIэкIым гу 
къылъатэри, илъэс 14 ныбжьым 
иту ар ирагъэблэгъащ «Япэ 
 лъагъуныгъэ» гушыIэ фильмым 
хэтыну. Абы Iэзэу щыджэгуа 
 Атагюль «Дыщэ налъэ» фести-
валым саугъэт щхьэхуэ къыщы-
хуагъэфэщат. Кином лъапэ            
махуэ хэзыча актрисэр Тыркум 

щыцIэрыIуэ «Тхьэмпэ пы лъэ-
лъыжыгъуэ» проектым и серие 
34-м щыджэгуащ. 

Адыгэ пщащэм къыгурыIуэрт, 
кином и дунейм ехъулIэныгъэ 
 инхэр ущиIэн папщIэ, дахагъэ 
къудейкIэ Iуэхур зэры зэ фIэ-
мыкIынур. ИкIи курыт еджапIэ 
нэужьым актёр Iэзагъэм 
 хуеджэну щIэтIысхьащ. Ар щы-
джэгуащ 2013 гъэм траха «Гъэ-
къэбзапIэ» фильмым. Зехра и 
ролым  абы киноприз зыбжанэ 
къыхуихьащ.

Ди лъэпкъэгъу хъыджэбзыр 
«Истамбыл и напитI» сериалым 
щыджэгуащ. Сафэ Пеями и 
«Фатихь» романыр зи лъабжьэ 
фильмым тхьэмыщкIэ хьэблэ 
 хэхам и гугъу щещI.   Абы и лIы-
хъужь нэхъыщхьэ Нериман и ро-
лыр Неслихан егъэзащIэ. Кар-
тинэр  щытрахым, ар и насып 
зыхэлъ щIалэм - Догулу Къадир 
- хуэзащ. Сценарийм зэри -           
тымкIэ, абыхэм лъагъуныгъэш-
хуэ зэхуащI. НыбжьыщIитIыр 
«джэгуурэ» пэрпэжу уна гъуэ 
 хъужащ.

2015 гъэм «Уэ къыпщIэнар»  
фильмыр дунейм къытехьащ. Ар 
Европэми щагъэлъэгъуати, ак-
трисэ щIалэр занщIэу  цIэрыIуэ 
хъуат. Къуажэм къыдэкIа хъы-
дэбз къызэрыгуэкIым  и роль 

егъэ защIэ Неслихан, абы фIыуэ 
елъагъу унагъуэ беижьым 
къыхэкIа щIалэр.

Урысейм Неслихан къыща-
цIыхуащ «КIэ зимыIэ лъагъу-
ныгъэ»  сериалымкIэ. 

2018 гъэм актрисэр удихьэхыу 
щоджэгу «ЛъащIэ»  фильмым. 
Абы зи роль игъэзэщIа Бильге 
психиатр цIэрыIуэ Саххир  и 
 гъусэу мэлажьэ. Абыхэм  къа-
лъыхъуэ пщащэм и адэ хъы-
барыншэу кIуэдар. 

Неслихан инстаграмым 
щызэригъэпэща напэкIуэцIым  
ныбжьэгъу мелуан бжыгъэ 
щиIэщ. Ар  щытхъуми псалъэ 
жагъуэми есэжащ. Езым зэ-
рыжиIэмкIэ, абы цIыхухэм ятх 
псалъэ жагъуэхэм гулъытэшхуэ 
хуищIыркъым. «Сэ сытым де-           
жи къэслъыхъуэри слъагъури 
дахагъэщ. МыхъумыщIагъэ 
цIыхум дэслъагъумэ, а мы хъу-
мыщIагъэр сэращ зыхэлъыр. 
Дахагъэ, телъыджэ слъагъумэ, 
ар къызыпкърыкIыр сэращ», - 
жеIэ Неслихан. 

«ЛIыкIуэм ипхъу» фильмым  
лIыхъужь нэхъыщхьэм и ролыр 
щигъэзэщIащ  хъыджэбзым. 
Абы фIыуэ илъагъуу хэт щIалэр 
тырку актёр цIэрыIуэ Акюрек 
 Энгинщ. Ар теухуащ хьэрычэт ы-
щIэ къулеижьымрэ зи адэм 
 къулыкъу лъагэ иIыгъ хъыджэб-
зымрэ я гурыщIэ къабзэхэм. 
Ахэр щызэрышэну траухуа пIа-
лъэр къыщысым, хъыджэбзыр 
мэкIуэд, ауэ щIалэр абы илъэс 
куэдкIэ хуэпэжу мэпсэу.

 ЩОМАХУЭ  Залинэ.
НапэкIуэцыр  зыгъэхьэзырар  ЩОМАХУЭ  Залинэщ.

Щикъухьащ
адыгэр  дунеижьым

Зэхэзылъхьар
МЫЗ Ахьмэдщ.

•Ерыскъым я нэхъыфIми, 
ебгъэлеймэ, лей къыуех.
•Зэбгъэзэуэным акъы-
лы шхуэ хуейкъым, 
акъыл зыхуейр зэгурыб-
гъэIуэнырщ.
•ЗэрымыIыгъ зэшхэм уа-
щымышынэ.
•Зи акъыл ныкъуэмрэ зи 
ныбэ нэщIымрэ защы-
хъумэ.
•Зи щхьэ зыфIэмыда-
хэрэ зи акъыл зыфIэма-
щIэрэ гъуэтыгъуейщ.
•Зы кIуапIэ фIэкIа зы-
мыщIэм нэгъуэщI гъуэгу 
езыгъэлъагъур щIэны-
гъэншэу къыщохъу.
•Зыхуэмыфащэм пщIэ 
хуэпщIмэ, уи пщIэм хощI.
•Куэдрэ упсэуну ухуеймэ, 
уи псэр гугъу иумыгъэхь.
•КIэ зимыIэ гузэвэ-               

гъуэм мывэм я нэхъ 
быдэр  къегъачэ.
•КъэфэкIэ зымыщIэм 
къэ фэным гугъуехь 
лъэпкъ хилъагъуэркъым.
•Къэрабгъэр шынэр ара-
къым - шынэм темы-
кIуэфыращ.
•ЛIэныгъэм щымышы-
ни щыIэкъым, хуэпIащIи 
бгъуэтынущ.
•Псалъэ пэжым нэр 
 ирещI, псалъэ гуауэм гур 
екъутэ.
•Псэлъэным нэхърэ дэ-
Iуэныр нэхъапэ изыгъэ-
щым нэхъыбэ къыхохъуэ.
•ПцIыр сыт  хуэдизрэ 
пхымыкIами, икIэм-икIэ-
жым, пхыроху.
•ПщафIэ ухъун щхьэкIэ, 
нэгъуэщI мыхъуми, тебэ 
къэплъам Iэ пцIанэкIэ 
уе пхъуэ зэрымыхъунур 
пщIэн хуейщ.
•Тэмакъыр япэ ищмэ, 
акъылым и зэфIэкIым 
хощI.
•Темылъ тыгъэ пхуэзы-
щIым и щхьэусыгъуэр зэ-
гъащIэ.

Си анэм зэрыжиIэу сумыщIу,
си фызым зэрыжиIэу сыщI

ЩIалэ гуэр шэсу дэкIыху:
- Ди Тхьэ, си анэм зэрыжиlэу сумыщI, си фызым зэры-

жиlэу сыщI, - жиIэрт.
- Сыт апхуэдэу щlыжыпIэр? - жери, еупщIащ щIалэм 

и гъусэр.
- Анэ мыгъуэр гумащlэщи, сежьамэ, сыкъэмысыжы-

ну фlощI. Абрэджхэм сыкъаукIыу, хьэм сашхыу, псым 
ситхьэлэу, жеlэри щысщ. Си фызым хъугъуэфIыгъуэхэр 
къысхуихьынурэ къэкlуэжынущ жеlэри, гуфlэу къыс-
поплъэ, - иритащ жэуап щlалэм.

Уи благъэр бий пщlымэ,
уи бийм благъэ хуэхъунщ

Зы дыгъужьрэ зы мэлыхъуэхьэрэ зэгъусэу къакIухьу 
бажэм щилъагъум игъэщIэгъуащ, ябгъэдыхьэри 
яупщIащ:

- Мыр сыт гъэщIэгъуэн, игъащIэ лъандэрэ фызэбийщ. 
Иджы ныбжьэгъу фызэхуэхъуныр сытым къыхэфха?

- АтIэ, мыдэ къэдаIуэ, - жиIащ хьэм. - Мы си  гъусэ 
дыгъужыр, сэ схъумэ мэлым нахэлъадэри, зы мэл 
ирихьэжьащ. Ар къыщезгъэнэну си лъэ къызэри-
хькIэ сыкIэлъыщIэпхъуат, ауэ сылъэщIыхьакъым. Абы 
щхьэкIэ лажьэ симыIэу мэлыхъуэр Iейуэ къызэуати, абы 
и бийм благъэ зыхуэсщIащ.

Ухэныпэ нэхърэ - лъэпхъуэмбыщIэ

Зы унагъуэ гуэрым хьэщlэ къахуэкlуати, ныш яукlар 
къанэ щымыlэу хьэщIэхэмрэ хэгъэрейхэмрэ яшхри 
зэбг рыкlыжащ. Лэпсым къыхэнауэ зы лъэпхъуэмбыщlэ 
закъуэ нысэм къигъуэтыжауэ егъуу здэщысым, и гуа-
щэжьым къилъагъури:

- Аркъым, нысэ, лыр псори Iэнэм тумылъхьэу уи Iыхьэ 
къэбгъанэртэкъэ, лъэпхъуэмбыщIэм сыт къыпхуищIэн? 
- жиlащ.

- ХьэщIэхэм я eмыкly къэдмыхьмэ, сэ сыхэнакъым. 
Ухэныпэ нэхърэ лъэпхъуэмбыщlэри Iыхьэщ, - жиlащ 
нысэ губзыгъэм.

Нарт эпосым и купщIэр дунейм 
къызэрытехьэ лъандэрэ адыгэхэм къа-
догъуэгурыкIуэ дамыгъэкIэ зэджэр. ЩIы 
щIагъым къыщIэкIащ илъэс минищым 
нэблагъэ ныбжь зиIэ дамыгъэ, кхъуэщын 
къутахуэхэм, мывопцIэхэм, къинэмыщI 
пасэрей хьэпшыпхэм къатенауэ. Тхыдэр 
щыхьэт тохъуэ дамыгъэхэм мыхьэнэшхуэ 
зэраIэм.

КъыщежьагъащIэм дамыгъэм и къа-
лэнар зыщ: абыкIэ ягъэнахуэу щытащ 
цIыхум бгъэдэлъ мылъкур - шым, Iэщым, 
унагъуэм щызэрахьэ хьэпшыпхэм, Iэмэ-
псымэхэм традзэурэ. Хуэм-хуэмурэ ар 
хъуащ лъэпкъым и дамыгъэ, и къалэнми 
зиубгъуащ. Дамыгъэр нэхъ иужьыIуэкIэ 
традзэ хъуащ мывэ сынхэм, ныпхэм, 
Iэщэ-фащэхэм.

Дамыгъэр лъэпкъым и тхыдэ пэлъы-
тэщ, абы уригъуазэмэ, белджылы пхуэ-
щIынущ лъэпкъхэм я къежьапIэр, абы-
хэм зэпача гъуэгуанэр. Куэдрэ урохьэлIэ 
лъэпкъ зыбжанэм зы дамыгъэ зэрахьэу.

Зы дамыгъэ зэрахьэнкIэ мэхъу уеб-
лэмэ зэхамэ, зэпэжыжьэ лъэпкъхэ-
ми. ЗэрымыщIагъэкIэ зэтехуэнкIэ мэхъу 
лъэпкъ зыбжанэм зэрахьэ дамыгъэр - 
нэхъыбапIэм деж аращ зэрыхъу хабзэри, 
итIани лъэпкъ зыбжанэм зы дамыгъэ 
зэрахьэу урихьэлIэмэ, апхуэдэ лъэпкъ-
хэм зы щIэдзапIэ яIэу къэплъытэ мэхъу - 
зы лIым къытекIауэ. Зы дамыгъэ зезыхьэ 
лъэпкъ куэд ущрохьэлIэ, псалъэм пап-
щIэ, къэбэрдейхэмрэ кIахэ адыгэхэмрэ 
я деж, езыхэм ямыщIэжынкIэ мэхъу ахэр 
зэрызэшыр, зы лIым къызэрытехъукIар 
- зэшхэр зэрызэфIэкIуэдрэ куэд щIамэ, 
ауэ къызытехъукIам къахуигъэна дамы-
гъэр ягъэгъуащэркъым.

Лъэпкъ дамыгъэхэм пщIэшхуэ щаIащ 
пасэрей адыгэхэм я деж, нэхъыбэрэ 
къызэрагъэсэбэпари шым традзэурэщ, 
хабзэ гъэщIэгъуэни яхэлъащ шыр зейм 
елъытауэ. Шым и кIэбдз сэмэгум дамы-
гъэ тезыдзэ хабзэр пщырат; кIэбдз ижьым 

тедзауэ урихьэлIэмэ, ар зи шыр е уэркът, 
е лъхукъуэлIт. Абы щхьэусыгъуэ иIащ. 
Шу гуп зэдежьэмэ, щырыщурэт зэрызэб-
гъурыувэ хабзэр, пщыр, нэхъыщIэми, 
яку дагъэувэрт, абы и шым и дамыгъэр 
щIауфэн щхьэкIэ. Пщым и сэмэгураб-
гъумкIэ увыр уэркъ шу нэхъыжьырати, 
абы и дамыгъэр зытелъын хуейр шым и 
кIэбдз ижьырат; пщым и ижьыраб гъур 
зылъысым и дамыгъэр шым и кIэбдз 
сэмэгум телът, ар уэркъыуи лъхукъуэ лIуи 
щрырети. Апхуэдэ хабзэкIэ зэбгъурыу-
вамэ, шууищми я дамыгъэхэр гъэпщ кIуа 
хъурт. Шууищым зы яхэкIын хуей  хъумэ, 
хэкIыр ижьырабгъумкIэ щытырати, ар 
къабгъурыувэжыху, модрей шууитIым я 
дамыгъэхэр зэрыщIэхъумауэ къанэрт.

Лъэпкъ дамыгъэхэм къалэн зэмылIэу-
жьыгъуэ куэд ирырагъэзащIэу къэгъуэ-
гурыкIуащ адыгэхэр. Тхыдэр щыхьэт то-
хъуэ, псалъэм папщIэ, адыгэ дзэпщхэм 
я ныпхэм дамыгъэ хащIыхьу зэрыщытам. 
ЗекIуэ щежьэкIэ, зэрыхабзэти, дзэпщым 
нып здрихьэжьэн хуейт, и лъэпкъ дамы-
гъэр хэщIыхьауэ. ЛIыгъэ зэрихьауэ за-
уэм хэкIуэда цIыхум и кхъащхьэм щы-
хасэрт ар къызыхэкIа лъэпкъым и дамы-
гъэ зытелъ нып, абы кхъащхьэдэсэкIэ 
еджэрт. А хабзэр ди деж къэсакъым, 
къэсар мывэ сынырщ: мывэ сыным но-
би хащIыхь лъэпкъ дамыгъэр, ар щыхьэт 
тохъуэ нобэрей мывэ сынхэм пасэрей 
нып кхъащхьэдэсэхэр щIэдзапIэ зэрахуэ-
хъуам. Лъэпкъ дамыгъэхэр традзэрт хьэ-
гъуэлIыгъуэм, вакIуэ щыдэкIкIэ, къаныр 
щрашэжкIэ, шурылъэс щыджэгукIэ зэра-
хьэу щыта ныпхэми. 

Адыгэ уэрэдыжь гуэрым мыпхуэдэ пса-
лъэ хэтщ: «Емынэм и бэракъ фIыцIэр 
Мэртазэхэ къыщызэфIащIэ». Тхыдэм 
ущы мыгъуазэмэ, а псалъэм къикIыр 
къыб гурыIуэнукъым. Бэракъ фIыцIэ тра-
гъэувэу щытащ емынэ узым ихьа уна-
гъуэм я унащхьэм, я лъэпкъ дамыгъэр 
хэщIыхьауэ…

Ар шатэ зытеха  шэми 
зытрамыхами къыхащIыкI. 
Гъэшыр яз, градус 35 - 
40 хъуху ягъэхуабэ, пхъэ 
бжэмышхкIэ лъатэпс ха-
кIэри псынщIэу зэIащIэ, и 
щхьэр трапIэри дакъикъи 
5 - 7-кIэ щагъэт. ЗэрыпцIэу 
кхъуейр щIотIысыкIри 
шэжыпсыр и щхьэм къыдо-
кIуей.  Кхъуейр хъурейуэ, см 
2 и Iувагъыу IэгукIэ къыха-
къузыкI, тепщэч пIащIэм 
иралъхьэ, лъэныкъуитIым-
кIи шыгъу пхъашэ щахуэри, 
дакъикъэ 15 - 20-кIэ ягъэдий. 
IупщIэ-IупщIэу зэпаупщI, ар-
гуэру шыгъу траудэри, абдж 
тепщэчым иралъхьэ, щы-
дийм къыщIэжа шэжыпсыр 
щIакIэж. Апхуэдэурэ хаха 
кхъуейр банкIым из ящIри, 
бжьыныху укъэбза халъ-
хьэж. ЛитрипщI зэрыхуэ 
банкIым бжьыныху хьэ дзэу 
10 - 15 халъхьэ. ИтIанэ и 
щхьэр гъэбыдауэ щIыIапIэм 
щагъэув.

Кхъуейр чейм е кIэстру-
лышхуэм илъуи ягъэув. Ар 
зэрыхахыу зэпаупщI, чейм 
иралъхьэри шыгъу тракIутэ, 
апхуэдэурэ и бгым къыфIа-
гъэкI, и щIыIум бинт тра-
пхъуэри пхъэ къабзэ тра-
лъхьэ, абы мывэ къаб-
зэ тралъхьэ. Арыншамэ, 
 кхъуейр къыдэкIуеинурэ 
кунэф хъунущ. Кхъуейр из 
ящIа нэужь и щхьэр бинт 
тIуащIэкIэ щхьэщапхыкIыж. 
Абы шэжыпс щIакIэжыр-
къым - къыщIэжыр  ирокъу. 
И щхьэфэм трищIэр зы 
тхьэмахуэ, тхьэмахуитIым 
зэ къытрах. Абы щы гъуэ 
бинтри, мывэри, пхъэри 
псы щIыIэкIэ ятхьэщIри 
тралъхьэж. Бжьыныху 
 халъхьэми хъунущ. Шэжыпс 
къыщIэжам кхъуейр щIи-
мыгъанэмэ, шэжыпс щIыIэ 
шыуа щIакIэ. И щхьэм 
 телъыр хьэлъэIуэмэ, 
 кхъуейр быдэIуи гъущи 
мэхъу. ШэжыпсымкIэ мыра-
мыси, чыржыни, мэжа-
джи япщ, бжьын гъэцIыви, 
 лэкъуми, цIывыни, хьэлIа-
ми ирипщI хъунущ. Кхъуейм 
пшхар фIыуэ егъэткIу.

КЪУБАТИЙ Борис.

Кхъахэ хъуар, и лIэгъуэ къыщысым, 
бгым щадзыж я хабзэт нартхэ.  Бэды-
нокъуэ и адэри жьы хъуащ. «Жьыгъэи-
бг схьынщи, бгым щыздзынщ», - жери, 
и адэр и дамащхьэм игъэшэсри, Бэды-
нокъуэ Жьыгъэибг дэкIащ, тажьджэ 
ищIри, и адэр иригъэтIысхьащ, еIунщIри 
тажьджэр бгым иригъэжэхащ.

Бгым щежэхым, тажьджэр жыг лъэда-
къэ хуэзэри фIэнащ.

- И лIэгъуэ къэсакъым, и лIэгъуэ къэмы-
сауэ бгым щыздзынкъым, - жери Бэды-
нокъуэ и адэр бгым къыдихыжащ.

- Унэм сыпхьыж хъунукъым, - 
къыжриIащ и адэм. - Нартхэ къыпхуадэн-
къым - хабзэр думыгъэкъутэ.

- Дэнэ усхьын? - еупщIащ Бэдынокъуэ 
и адэм.

- БгъуэнщIагъым сыхь, - къыжриIащ 
и адэм. - Сыпсэуху бгъуэнщIагъым 
сисынщ, гъуэмылэ къысхуэпхьурэ сыб-
гъэшхэнщ, нартхэ закъедгъэщIэнкъым.

БгъуэнщIагъым ихьри щIигъэтIысхьащ. 
Бэдынокъуэ и адэр, нартхэ бгым щидза-
уэ фIэкIа ящIакъым, гъуэмылэ хуихьурэ 
егъашхэ.

ЕкIуэкIыурэ, нартхэ я пхъэщхьэмыщхьэр 
зэтегъэуащ. Зы гъи кIуащ, гъитIи кIуащ - 
пхъэщхьэмыщхьэм заужьыжыркъым.

Махуэ гуэрым, и адэм гъуэмылэ хуихьрэ 
пэт, Бэдынокъуэ псым щызэпрыкIым зы 
мы цIыкIу  къыIэщIэлъэгъуащ. «Ди адэм 
хуэсхьынщ», - жери зригъэзыхащ Бэды-
нокъуэ, зыщригъэзыхым, псым зыщIи-
гъэмбырууэри, мыр кIуэдыжащ. Бгъуэн-
щIагъым нэсри, мым и гугъу хуищIащ и 
адэм, нартхэ я пхъэщхьэмыщхьэ жыгхэр 
зэрыгъужари жриIащ.

- Мыр мэзым къыщIихащ псым, - 
къыжриIащ и адэм. - Мэзым фыщIыхьи, 
мей жыг къэвгъэIэпхъуэ.

Бэдынокъуэ нартхэ яхыхьэжри:
- Мей жыг къэвгъэIэпхъуэ, - яжриIащ, - 

ар жыг фхуэхъунущ.

Мей жыг къагъэIэпхъуэри, пхъэ щ-
хьэмыщхьэ къадэхъужащ нартхэ. «Мы 
Iэрысэ» жаIэ щыхъуари абы лъандэ -   
рэщ.

ЕкIуэкIыурэ, уз къыхыхьэри, нартхэ я 
мэл хъушэр зэтелIэ хъуащ,  хъушэм тIы 
къыхэнэжакъым, мэлыбгъэ зыбжанэщ 
къелар. Нартхэ гузэвэгъуэ хэ хуауэ,  гъуэ-
мылэ ихьри Бэдынокъуэ  бгъуэнщIагъым 
кIуащ, нартхэ я мэл  хъушэр зэрызэтелIар 
жриIащ.

- Псэууэ къэна мэлыбгъэр Амыщ и тIы 
хъупIэжьым фху, абы щыхъуакIуэмэ, 
щIэжьей къащIэхъуэнущ, - жиIащ Бэдын. 
Бэдынокъуэ нартхэ къахыхьэжри:

- Мэлыбгъэр Амыщ и тIы хъупIэжьым 
фху, - яжриIащ. Амыщ и тIы хъупIэм 
зы гъэкIэ щагъэхъуакIуэри, мэлыбгъэм 
щIэжьей къащIэхъуащ, нартхэ я мэл 
 хъушэми зиужьыжащ.

ЕкIуэкIыурэ, уэгъу кIыхь хъури нартхэ 
я мэшыр ихьащ, жылапхъи къахуэнэжа-
къым. Нартхэ къехъулIар жриIащ Бэды-
нокъуэ и адэм.

- Гъатхэм Тхьэгъэлэдж и мэшыпIэжьыр 
иревэ нартхэ, - жиIащ Бэдын. - Жылап-
хъэ ягъуэтыжынщ.

Тхьэгъэлэдж и мэшыпIэжьыр яващ 
нартхэ, абы мэш къытекIэри, жылапхъэ 
яхуэхъуащ, мэши ящIэ хъужащ.

- Ди пхъэщхьэмыщхьэ жыгыр щы-
гъужым, уи чэнджэщ къыдэпхьэлIэри 
жыг дгъэкIыжащ, - жаIащ нартхэм, Бэды-
нокъуэ деж кIуэри. - Мэл къытщIэхъуэжа-
ми мэш къытщIэхъуэжами, зи фIыщIэр 
уэращ. Сыт пхуэтщIэжын?

- Зи фIыщIэр сэракъым, - къажриIащ 
Бэдынокъуэ нартхэ. - Зи фIыщIэр ди 
адэращ. Жьы щыхъум, ди адэр бгым 
щыздзыжакъым: хабзэм себакъуэри, 
 бгъуэнщIагъым схьауэ исщ.

Нартхэ кIуэри Бэдын бгъуэнщIагъым 
кърашыжащ, кхъахэ хъуаи бгым щадзы-
жакъым абы щегъэжьауэ.

IуэрыIуатэ

Нартхэ зыхана хабзэ

Тхыдэм  щыщ

Псалъэ пэжым
нэр ирещI

ЖыIэгъуэхэм  къарыкIыр

Твен Марк (и цIэ дыдэр 
Клеменс Сэмюэл Лэнг-
хорнщ) америкэ тхакIуэ 
цIэрыIуэщ. Ар 1835 гъэм 
Миссури штатым хыхьэ Фло-
ридэ къалэм къыщалъхуащ. 
И сабиигъуэр Миссури псым 
и Iуфэм Iус Ханнибал къалэ 
цIыкIум щигъэкIуащ. И адэр 
дунейм ехыжа нэужь, шко-
лым къыщIэкIри, а щIыпIэм 
къыщыдэкI газетым уващ 
тхыгъэхэр тридзэу. 

Илъэс 18 - 22-рэ ныбжьым 
щитхэм къэралым къыщи-
кIухьащ, иужькIэ Миссисипи 
псым тет кхъухьхэм ящыщ 
зым лоцману щылэжьащ. 
1861 гъэм Твен Марк къэра-
лым и  къухьэпIэм лэжьакIуэ 
макIуэ. А лъэхъэнэм абы и 
Iэзагъыр здынэсыр игъэу-
нэхуну Iэмал иIащ, Вир-

джини-Сити къалэ цIыкIум 
къыщыдэкI газетым ре-
портеру уври. Абы Марк 
къытрыригъэдзащ гушыIэ 
хъыбар зыбжанэрэ рас-
сказхэмрэ. 1865 гъэм Ев-
ропэмрэ Палестинэмрэ зы-
щиплъыхьыну кхъухькIэ 
ежьащ. Абы щыгъуэми 
 гъуэгум щилъагъу гъэщIэ-
гъуэнхэм ятеухуа репор-
тажхэр газетым къри-
гъэхьырт. Твен а зэманым 
цIэрыIуэ зэрыхъуар 1865 
гъэм итха, IуэрыIуатэ лъа-
бжьэ зиIэ «Знаменитая ска-
чущая лягушка из Калаве-
раса» рассказырщ. 

Франджым,  Италием, 
Алыджым, Тыркум, Къры-
мым щыIа нэужь,  США-м 
игъэзэжащ. 1869 гъэм абы 
къыдигъэкIащ  «Простаки 

за границей» зыфIи-
ща, очеркхэр щызэхуэхьэ-
са тхылъыр. 1872 гъэм 
«Закаленные» тхылъыр 
къыдэкIащ. Илъэсищ дэ-
кIа нэужь дунейм къыто-
хьэ и рассказ нэхъыфIхэр 
щызэхуэхьэса тхылъ - 
«Старые и новые очерки», 
абы иужькIи нэхъыбэжым 
къацIыху мэхъу. А лъэ-
хъэнэм тхыгъэ гъэщIэгъуэн 
куэд и Iэдакъэ къыщIэкIащ 
тхакIуэм.

1890 гъэхэм я пэщIэдзэм 
щытыкIэ гугъу къихутащ 
Твен Марк. И тхылъ тедза-
пIэр фейдэншэ хъуа нэужь, 
нэхъ хэкъузауэ лэжьэным 
зритащ икIи лекцэ къеджэу 
илъэс псокIэ дунейр къызэ-
хикIухьащ. Абы удынышхуэу 
къытехуащ и быниплIым 

ящыщу щыр, и щхьэгъусэ 
Оливие дунейм зэрехыжар. 
Твен абыхэм я ужькIэ къи-
гъэщIэжа илъэсхэм итха-
хэр дэрэжэгъуэ къозымыт 
защIэщ. Езыр Коннектикут 
штатым щыщ Реддинг къа-
лэм 1910 гъэм щылIащ. 

ДОХЪУШОКЪУЭ Синэ.

